
Trosolwg
Mae tlodi plant ac anghydraddoldebau iechyd yng Nghymru yn heriau parhaus ond 
cydgysylltiedig, sy’n cael eu ffurfio gan anghydraddoldebau rhywedd. Mae rhywedd yn 
dylanwadu ar sut mae adnoddau, risgiau a chyfleoedd yn cael eu dosbarthu ar hyd oes 
ac mae’r adroddiad hwn yn archwilio sut mae’n gweithredu fel un o benderfynyddion 
strwythurol ansicrwydd economaidd sydd, yn ei dro, yn effeithio ar iechyd a llesiant.  
Mae’r prosesau hyn yn gronnol ac yn croestorri ag anfanteision eraill.

Negeseuon allweddol

Mae anghydraddoldeb rhywedd yn un o sbardunwyr strwythurol tlodi ac 
anghydraddoldebau iechyd

•	�� Mae anghydraddoldebau iechyd yn parhau i ehangu ar draws y Deyrnas Unedig, 
gyda bylchau mawr mewn disgwyliad oes iach rhwng y cymunedau mwyaf a lleiaf 
difreintiedig yng Nghymru. Mae gan fenywod yng Nghymru y disgwyliad oes iach isaf 
yn y Deyrnas Unedig ar adeg eu geni.

•	�� Mae rhywedd yn ffurfio sut mae pŵer, incwm a chyfleoedd yn cael eu dosbarthu ar 
draws cymdeithas. O ganlyniad, mae menywod yn fwy tebygol o fod mewn gwaith 
ansicr sy’n talu’n isel, ac mae gofalu’n fwy tebygol o darfu ar eu cyflogaeth.

•	�� Mae’r anghydraddoldebau hyn yn effeithio’n uniongyrchol ar safonau byw plant,  
gan fod menywod yn aml yn ysgwyddo’r straen ariannol o fewn aelwydydd.

Mae anghydraddoldebau rhywedd yn cynyddu a chymhlethu ar hyd oes

•	�� Mae bod yn rhiant yn arwain at ganlyniadau economaidd 
difrifol i fenywod sy’n esblygu ar hyd oes, tra bod canlyniadau 
economaidd dynion yn tueddu i gael eu hamddiffyn 
rhag tadolaeth neu eu gwella ganddi. Mae costau uchel 
gofal plant, cymorth cyfyngedig gan y wladwriaeth yn y 
blynyddoedd cynnar a defnydd anghyfartal o absenoldeb 
rhiant yn sbarduno’r hyn a elwir yn ‘gosb famolaeth’.

•	�� Mae anfantais economaidd-gymdeithasol a chefndir teuluol 
yn sbarduno bylchau cyrhaeddiad cynnar a pharhaus 
mewn addysg. Mae effeithiau cyrhaeddiad addysgol a 
dewisiadau pynciau rhyweddol yn ddwysach i fenywod, gan 
gyfrannu at gyfleoedd gwael yn y farchnad lafur a gwahanu 
galwedigaethol wrth iddynt ymuno â’r gweithlu.

Crynodeb Gweithredol

•	 ��Mae cyfraddau cyflogaeth yn is ymhlith menywod ac, ar gyfartaledd, maen nhw’n ennill 
llai na dynion. Mae menywod sy’n gweithio wedi’u gorgynrychioli mewn gwaith rhan-
amser, ansicr sy’n talu’n isel, sy’n cyfyngu ar eu henillion a’u cyfleoedd i gamu ymlaen.

•	�� Mae bylchau rhywedd mewn cynilion, cyfoeth a phensiynau yn cronni ar hyd oes ac yn 
effeithio ar ddiogelwch ariannol hirdymor menywod. Mae nodweddion strwythurol y 
system dreth yn creu’r anghydraddoldebau rhyweddol hyn a’u hatgyfnerthu ymhellach.

Gofal di-dâl yw un o sbardunwyr allweddol anghydraddoldeb

•	�� Mae menywod yn ymgymryd â rhan anghymesur o ofal plant, gwaith domestig a gofal 
anffurfiol arall, sy’n cyfyngu ar eu cyfranogiad yn y farchnad lafur, lleihau eu henillion 
a chynyddu eu risg o dlodi.

•	�� Mae’r gofal di-dâl hwn sydd wedi’i ddosbarthu’n anghyfartal yn sail i lawer o’r 
anghydraddoldebau rhywedd a arsylwyd ar draws cyflogaeth ac incwm.

Mae risgiau tlodi’n cael eu ffurfio gan anghydraddoldebau sy’n croestorri

•	�� Yn aml, tybir bod cyflogaeth am dâl yn amddiffyn rhag caledi ariannol, ond mae cyfran yr 
aelwydydd sy’n gweithio sydd mewn tlodi wedi bod yn cynyddu’n raddol yn y Deyrnas Unedig.

•	�� Mae tlodi mewn gwaith yn cael ei ffurfio nid yn unig gan amodau’r farchnad lafur, ond gan y 
rhyngweithio rhwng cyflogaeth, cyfansoddiad yr aelwyd a phwysau strwythurol ehangach:

		 •	 ��Costau byw: Mae’r argyfwng costau byw wedi cael effaith anghymesur ar aelwydydd 
incwm isel. Mae profiad bywyd menywod yn amlygu sut mae’r pwysau ariannol hyn yn 
cael effaith anghyfartal, gan fod menywod yn fwy tebygol o ysgwyddo’r baich ariannol a 
meddyliol cysylltiedig.

		 •	��Maint teuluoedd: Mae teuluoedd mwy o faint yn ffactor strwythurol allweddol sy’n 
ffurfio risg tlodi ymhlith aelwydydd sydd mewn gwaith am dâl. Er y bydd un aelod 
ohonynt o leiaf mewn gwaith am dâl yn aml, mae teuluoedd mawr yn fwy tebygol o fod 
allan o waith am gyfnodau hwy a phrofi mwy o heriau gofal plant.

		 •	��Rhieni unigol: Mae rhieni unigol (sy’n fenywod yn bennaf) yn wynebu gofynion deuol 
bod yn ‘enillydd cyflog’ a phrif ofalwr eu plant. Mae ymchwil yn amlygu’n gyson fod 
rhwystrau strwythurol, gan gynnwys argaeledd cyfyngedig gwaith hyblyg a rhan-amser a 
diffyg gofal plant dibynadwy a fforddiadwy, yn cyfyngu ar allu rhieni unigol i gael gwaith 
cynaliadwy.

		 •	 ��Anabledd: Mae menywod ag anableddau yn wynebu anfanteision strwythurol unigryw a 
chymhleth. Fe allent gael trafferth ymuno â’r farchnad lafur, a gweithio llai o oriau yn aml, 
ac maen nhw’n cael eu gorgynrychioli mewn gwaith tâl isel ac ansicr.

		 •	��Ethnigrwydd: Mae menywod ethnig leiafrifol yn wynebu anfanteision croestoriadol 
unigryw ac maen nhw’n fwy tebygol o fod mewn rolau tâl isel, rhan-amser neu ansicr na 
menywod gwyn.

		 •	 ��Aelwydydd o’r un rhyw a theuluoedd LHDTC+: Nid yw rhywioldeb wedi’i archwilio’n 
ddigonol yn ymchwil tlodi’r Deyrnas Unedig ac nid yw’r data presennol yn cyfleu sut mae 
teuluoedd LHDTC+ yn profi cyflog isel a thlodi.

Mae trais, ansicrwydd a throseddoleiddio yn atgyfnerthu sbardunwyr rhyweddol tlodi

•	�� Mae trais yn erbyn menywod a merched yn achosi anghydraddoldebau rhywedd ac yn 
deillio ohonynt. Mae’n ffactor croestoriadol sy’n cysylltu anghydraddoldeb rhywedd, tlodi 
ac allgáu o’r farchnad lafur.

•  �Mae menywod yn fwy tebygol na dynion o gael eu troseddoli am droseddau anhreisgar,  
lefel isel sy’n gysylltiedig â’u hansicrwydd economaidd neu eu profiadau o dlodi.

Cyfartaledd rhywedd a anghydraddoldebau iechyd 

Mae cyfartaledd rhywedd yn hanfodol i wella iechyd y boblogaeth a lleihau anghydraddoldebau 
iechyd yng Nghymru. Mae anghydraddoldebau strwythurol rhywedd yn dylanwadu ar 
agoredrwydd i dlodi, ansicrwydd economaidd, gofal a gwaith di-dâl, a anfantais ar y farchnad 
lafur, gan greu gwahaniaethau osgoadwy mewn canlyniadau iechyd ar draws y cwrs bywyd. 
Mae’r anghydraddoldebau hyn yn effeithio ar iechyd a lles merched, babanod, plant a’u 
teuluoedd, ac yn cyfrannu at barhad anghydraddoldebau iechyd dros genedlaethau.

Llywio cyfleoedd i weithredu

Er mwyn mynd i’r afael ag anghydraddoldebau rhywedd, mae angen cymryd camau 
rhywedd-ymatebol ar draws y system sy’n gyson ar draws polisïau marchnad lafur, gofal ac 
amddiffyn cymdeithasol.

Mae buddsoddi yn yr economi ofal, gan gynnwys mewn darpariaeth gofal plant a’r 
blynyddoedd cynnar, yn ganolog i leihau anghydraddoldebau rhywedd, ond mae 
bylchau mewn gofal plant fforddiadwy, hyblyg a hygyrch yn parhau i gyfyngu ar allu 
menywod i ymuno â’r farchnad lafur a chamu ymlaen ynddi. Mae tystiolaeth ryngwladol 
yn amlygu bod angen buddsoddiad parhaus mewn gofal plant o ansawdd uchel ochr yn 
ochr ag absenoldeb rhieni unigol, anhrosglwyddadwy sy’n talu’n dda. Gall dyluniad polisi 
ddylanwadu ar arferion gofalu, ond bydd angen cysondeb rhwng polisi, arferion gweithle a 
disgwyliadau diwylliannol ehangach i wneud cynnydd tuag at gydraddoldeb rhywedd.

Mae polisïau gweithle a macro-economaidd yn allweddol i fynd i’r afael â thlodi 
rhyweddol mewn gwaith. Mae’r dull Gwaith Teg yng Nghymru yn pwysleisio cyflog teg, 
gwaith sicr, camu ymlaen a hyblygrwydd, gan gydnabod nad yw hyblygrwydd yn unig yn 
ddigonol os yw ar gael mewn rolau cyflog isel yn bennaf. Gall rhaglenni cyflogadwyedd wedi’u 
targedu helpu rhieni i gael gwaith, ond cyfyngir ar eu heffeithiolrwydd heb ddarpariaeth 
gofal plant integredig. Yn yr un modd, mae ymyriadau cyflog fel y Cyflog Byw Gwirioneddol 
yn bwysig ond yn annigonol ar eu pen eu hunain, gan fod angen camau gweithredu ategol yn 
ymwneud ag ansawdd swyddi, amodau gwaith a llwybrau camu ymlaen.

Mae amddiffyniad cymdeithasol, trethiant a systemau llesiant yn parhau i fod yn 
allweddol i ffurfio risgiau tlodi. Nid yw’r dulliau presennol yn y Deyrnas Unedig yn 
darparu rhwyd ddiogelwch amddiffynnol yn gyson ac maen nhw’n aml yn adlewyrchu 
tybiaethau ynglŷn â chyflogaeth sefydlog nad ydynt yn cyd-fynd â phrofiadau gwirioneddol 
menywod o’r farchnad lafur. Yng Nghymru, mae ymdrechion i symleiddio mynediad a 
gwella defnydd yn bwysig, ond maen nhw’n gweithredu o fewn cyfyngiadau presennol i 
raddau helaeth. Mae tystiolaeth ryngwladol yn amlygu pwysigrwydd dylunio system yn 
syml ac yn gynhwysol, ochr yn ochr â dulliau mwy gweddnewidiol sy’n cefnogi’r rhai sydd 
â chyfrifoldebau gofalu neu batrymau gwaith amrywiol yn well. Mae cymhorthdal incwm 
sy’n canolbwyntio ar y plentyn a mesurau amddiffyn cymdeithasol sy’n ystyriol o rywedd 
yn cynnig potensial i leihau tlodi a gwella sicrwydd ariannol ymhlith teuluoedd. Mae bwlch 
yn parhau rhwng hawliadau ffurfiol a mynediad at hawliau gweithwyr, yn enwedig ymhlith 
grwpiau tâl isel. Mae tystiolaeth yn amlygu’r angen am orfodi cryfach, cyfathrebu cliriach a 
chymorth sefydliadol i sicrhau bod hawliau’n cael eu gwireddu’n ymarferol.

Mae dulliau mwy integredig, gan gynnwys cyllidebu rhywedd-ymatebol a modelau 
‘arian parod a mwy’, yn cynnig potensial i gryfhau ymdrechion i leihau tlodi. Mae 
ymgorffori cyllidebu rhywedd-ymatebol yn allweddol i ysgogi newid systemig. Er bod Cymru 
wedi gwneud cynnydd cychwynnol, mae heriau’n parhau o ran integreiddio dadansoddi 
rhywedd ar draws y cylch cyllidebu llawn. Ceir tystiolaeth ryngwladol gynyddol o ddulliau 
‘arian parod a mwy’ mwy integredig sy’n cyfuno cymorth ariannol â gwasanaethau fel gofal 
plant, iechyd a chyflogaeth. Mae’r dulliau hyn yn fwyaf effeithiol pan fyddant yn cael eu 
cynnal yn barhaus, eu cyflwyno ar adegau allweddol mewn bywyd ac yn cynnig digon o 
werth i fynd i’r afael â sbardunwyr lluosog tlodi sy’n rhyngweithio â’i gilydd.

1.1 Ynglŷn â’r adroddiad hwn

Mae tlodi plant ac anghydraddoldebau iechyd yn heriau parhaus yng Nghymru, ac mae’r 
argyfwng costau byw wedi dwysáu eu graddfa a’u difrifoldeb. Mae’r gwaith ymchwil hwn, 
a gomisiynwyd gan Iechyd Cyhoeddus Cymru, yn archwilio sut mae normau rhywedd a 
chysylltiadau pŵer yn sbarduno anghydraddoldebau rhywedd ac, yn eu tro, ffurfio tlodi 
plant ac anghydraddoldebau iechyd ar hyd oes. Nid yw’r prosesau hyn yn gweithredu 
ar wahân; maen nhw’n croestorri ag elfennau eraill anghydraddoldeb, gan arwain at 
effeithiau sy’n cronni ac yn cymhlethu. Mae’r adroddiad yn amlygu opsiynau polisi er mwyn 
i Gymru ymateb yn fwy effeithiol i’r heriau rhyng-gysylltiedig. 

1.2 Cwmpas ac amcanion

Dyma’r cwmpas a’r amcanion a osodwyd gan Iechyd Cyhoeddus Cymru:

•	�� Archwilio data tueddiadau rhyngwladol am sut mae profiadau rhyweddol ar hyd oes 
yn cyfrannu at anghydraddoldebau a thlodi plant (gan gynnwys disgwyliad oes iach, 
bylchau cyflog rhywedd a bylchau cyflog pensiynau).

•	�� Archwilio rôl croestoriadedd (fel darparu gofal, aelwydydd rhiant unigol, teuluoedd 
mwy o faint, teuluoedd ifanc, anabledd, ethnigrwydd ac incwm) wrth ffurfio profiadau 
o dlodi mewn gwaith, gan amlygu datrysiadau polisi a chamau gweithredu posibl.

•	�� Adolygu’r cyd-destun polisi ar gyfer gweithredu ar strategaethau grymuso 
economaidd, gan asesu eu perthnasedd a’u heffeithiau posibl yng nghyd-destun 
Cymru, gyda phwyslais ar y bobl dlotaf.

•	�� Archwilio camau gweithredu wedi’u seilio ar ddatrysiadau i sbarduno arloesedd a 
newid systemau.

1.3 Dull cysyniadol a diffiniadau 

1.3.1 Rhywedd a chroestoriadedd

Mae’r adroddiad hwn yn defnyddio dealltwriaeth gymdeithasol a strwythurol o rywedd 
(Barr et al., 2023). Diffinnir rhywedd fel lluniad cymdeithasol penodol i amser a chyd-
destun sy’n ffurfio normau, disgwyliadau, rolau, ymddygiadau a pherthnasoedd sy’n 
gysylltiedig â sut y dylai menywod a dynion ymddwyn, yn ôl cymdeithas. Mae’r ffactorau 
hyn yn atgyfnerthu’r gwahaniaethau gwirioneddol a chanfyddedig rhwng dynion a 
menywod. Mae rhywedd yn ymwneud â pherthnasoedd pŵer ac mae’r rhain yn ffurfio 
dosbarthiad pŵer ar bob lefel o gymdeithas, gan gynnwys o fewn aelwydydd, addysg a’r 
farchnad lafur. 

1 Cyflwyniad

Mae pŵer yn cael ei ddosbarthu’n wahanol rhwng dynion a menywod. Yn aml, mae 
menywod dan fwy o anfantais oherwydd hyn, gan arwain at driniaeth anghyfartal neu 
gyfyngu ar eu mynediad at hawliau, adnoddau, a chyfleoedd (Bennett a Daly, 2014). Mae 
cysylltiadau pŵer rhywedd yn ganolog i ddeall patrymau tlodi ac anghydraddoldeb gan 
fod y ddeinameg hon yn effeithio ar allu menywod i gael cyflogaeth am dâl a’i chadw, gan 
gyfrannu at risg ryweddol ansicrwydd economaidd (Chopra, 2015). Yn fwy cyffredinol, 
mae natur tlodi a’r profiad ohono dan ddylanwad effeithiau cyfunol arferion rhyweddol a 
pherthnasoedd o fewn y teulu, y farchnad lafur a’r system lesiant (Bennett a Daly, 2014).

Mae’r adroddiad hefyd yn defnyddio dull croestoriadol. Mae hyn yn cydnabod bod 
profiadau o dlodi’n cael eu ffurfio gan nifer o nodweddion cymdeithasol a hunaniaeth 
rhyng-gysylltiedig, gan gynnwys rhywedd, dosbarth, ethnigrwydd, rhywioldeb, strwythur 
y teulu a’r perthnasoedd pŵer anghyfartal sy’n gysylltiedig â’r rhain (Crenshaw, 1991; 
Bennett a Daly, 2014). Mae’r ffactorau croestoriadol hyn yn cynhyrchu mathau cronnol a 
chymhleth o anfantais ac ni ellir eu deall ar wahân.

1.3.2 Diffinio tlodi a thlodi mewn gwaith

Mae tlodi’n cael effaith ddifrifol ar iechyd a llesiant pobl, ond gellir ei ddiffinio a’i fesur 
mewn gwahanol ffyrdd (Cassio, 2026), gan gynnwys:

•	 ��Tlodi incwm absoliwt, sydd wedi’i seilio ar argaeledd incwm penodol ac sy’n nodi nifer 
neu gyfran yr unigolion neu’r aelwydydd sydd islaw trothwy tlodi.

•	 ��Tlodi incwm cymharol, sy’n pwysleisio’r safonau sy’n ddigonol i fyw bywyd derbyniol 
mewn cyd-destun penodol (e.e. yr anghenion lleiaf sy’n ymwneud â bwyd, 
cyfleustodau a chymryd rhan mewn cymdeithas). 

Yn yr adroddiad hwn, diffinnir tlodi’n bennaf gan ddefnyddio mesurau cymharol. Mae 
aelwydydd mewn tlodi pan fydd adnoddau’r aelwyd (gan gynnwys incwm a delir a nawdd 
cymdeithasol) yn gostwng islaw 60% o’r canolrif, ar ôl costau tai ac addasu ar gyfer maint 
a chyfansoddiad y teulu. Mae tlodi mewn gwaith yn cyfeirio at sefyllfaoedd lle mae un 
neu fwy o oedolion yn yr aelwyd mewn cyflogaeth am dâl, ond mae incwm yr aelwyd yn 
annigonol o hyd i fodloni anghenion sylfaenol. Mae’r diffiniad hwn yn cyd-fynd â mesurau 
a ddefnyddir ledled y Deyrnas Unedig ac Ewrop (Cribb et al. 2025; y Comisiwn Ewropeaidd, 
2026). 

1.3.3 Diffiniadau eraill allweddol

Rhiant unigol: Rhiant nad yw’n byw gyda phartner ac sy’n brif ofalwr ar gyfer un neu fwy o 
blant dibynnol.

Gofal di-dâl: Darparu gofal neu gymorth, neu drefnu gofal, ar gyfer unigolyn arall heb 
gydnabyddiaeth ariannol. Yn yr adroddiad hwn, mae hyn yn cynnwys gofal plant a gwaith 
domestig arferol o fewn aelwydydd, a gofal (di-dâl) anffurfiol.

Gofal anffurfiol: Darparu gofal neu gymorth i unigolion ag anghenion hirdymor sy’n deillio 
o salwch, anabledd, cyflyrau iechyd meddwl neu henaint. Gellir darparu gofal i aelodau’r 
teulu, partneriaid, ffrindiau neu eraill sy’n dibynnu ar y cymorth hwn.

Anabledd: Yn ôl diffiniad Deddf Cydraddoldeb 2010, term cyffredinol ar gyfer 
amhariadau corfforol, gwybyddol neu feddyliol sy’n cael effaith sylweddol a hirdymor 
ar weithgareddau dyddiol. Mae’r adroddiad hwn yn cydnabod modelau meddygol a 
chymdeithasol o anabledd, er bod y dadansoddiad wedi’i lywio’n bennaf gan ddata eilaidd.

Ethnigrwydd: Fe’i defnyddir i gyfeirio at grwpiau hunaniaeth hunanddiffiniedig ac fe’i ffefrir 
ar draul “hil” yn unol ag arweiniad y Deyrnas Unedig. Mae rhai ffynonellau a ddyfynnir yn 
defnyddio’r term “hil” a gellir defnyddio’r ddau derm, lle bo’n berthnasol.

Lleiafrif ethnig: Fe’i diffinnir yn unol ag arweiniad Llywodraeth y Deyrnas Unedig fel unrhyw 
grŵp ethnig nad yw’n Wyn Prydeinig.

2.1 Crynodeb

Mae anghydraddoldeb rhywedd yn un o benderfynyddion strwythurol iechyd ac yn 
ffactor allweddol sy’n ysgogi tlodi plant ac anghydraddoldebau iechyd yng Nghymru. 
Mae anghydraddoldebau iechyd yn deillio o ddosbarthiad anghyfartal pŵer, adnoddau 
a chyfleoedd ac maen nhw’n cael eu ffurfio’n rhannol gan normau rhyweddol, rolau 
cymdeithasol a disgwyliadau ar hyd oes. Mae rhywedd yn dylanwadu ar amlygiad i risgiau, 
mynediad at adnoddau economaidd a phatrymau gwaith a gofal. Mae’r ffactorau hyn yn 
ffurfio dosbarthiad sicrwydd economaidd o fewn aelwydydd, gan arwain at oblygiadau 
uniongyrchol i les plant a chanlyniadau iechyd hirdymor ymhlith dynion a menywod.

•	�� Mae disgwyliad oes iach yn gostwng yng Nghymru: mae disgwyliad oes iach menywod 
wedi gostwng o 61.9 i 58.5 mlynedd ac mae disgwyliad oes iach dynion wedi gostwng 
o 61.3 i 59.2 flynedd ers 2019-2021.

•	�� Mae anghydraddoldebau mawr mewn disgwyliad oes iach o enedigaeth yn adlewyrchu 
patrymau amddifadedd economaidd-gymdeithasol: y bwlch rhwng yr ardaloedd lleiaf 
a mwyaf difreintiedig yng Nghymru yw 18.1 mlynedd ar gyfer dynion (49.7 o gymharu 
â 67.8 mlynedd) a 19.0 mlynedd ar gyfer menywod (47.3 o gymharu â 66.3 blynedd).

•	�� Nid yw cyflogaeth yn dileu risg tlodi: mae 11% o bobl sy’n gweithio yng Nghymru yn 
byw mewn tlodi ac mae tlodi mewn gwaith wedi cynyddu ledled y Deyrnas Unedig yn 
ystod y degawdau diwethaf.

•	�� Mae tlodi plant yn parhau i fod yn uchel yng Nghymru a ledled y Deyrnas Unedig: 
mae 31% o blant yng Nghymru yn byw mewn tlodi, ac mae’r cyfraddau uchaf ymhlith 
teuluoedd rhiant unigol, teuluoedd mawr (3+ o blant) a theuluoedd lle mae’r plentyn 
ieuengaf yn iau na 5 mlwydd oed.

•	�� Mae’r Deyrnas Unedig yn cymharu’n wael â gwledydd incwm uchel eraill yn seiliedig 
ar ddiffiniad y Sefydliad ar gyfer Cydweithrediad a Datblygiad Economaidd (OECD) 
o dlodi: mae gan 17 o wledydd yr OECD gyfradd tlodi plant o lai na 10% o gymharu â 
13% yn y Deyrnas Unedig (2021).

•	�� Mae gan dlodi plant gysylltiad agos â phrofiadau menywod o anfantais economaidd: 
mae llawer o blant sydd mewn tlodi yn byw mewn aelwydydd rhiant unigol ac mae 
menywod yn aml yn gweithredu fel ‘siocleddfwyr’ tlodi o fewn aelwydydd.

2 Rhywedd, ansicrwydd economaidd ac iechyd

2.2 Rhywedd fel ysgogwr anghydraddoldebau iechyd

Mae rhywedd yn un o benderfynyddion cymdeithasol craidd iechyd, gan ffurfio sut 
mae pŵer, adnoddau a chyfleoedd yn cael eu dosbarthu ar draws cymdeithas (Solar ac 
Irwin, 2010). Mae’r dosbarthiadau hyn wedi’u hymgorffori yn y systemau cymdeithasol, 
economaidd a sefydliadol sy’n llywodraethu ac yn ffurfio bywydau pobl sydd, yn eu tro, yn 
dylanwadu ar batrymau iechyd a llesiant ar hyd oes.

Mae perthnasoedd pŵer rhyweddol yn rhoi menywod dan anfantais, fel arfer (Koester, 
2015), gan ddylanwadu’n negyddol ar eu mynediad at adnoddau, cyfleoedd a gwneud 
penderfyniadau ar hyd oes a chyfyngu ar eu gallu i gyflawni sicrwydd economaidd, iechyd, 
diogelwch ac ymreolaeth. Mae’r anghydraddoldebau hyn yn cronni a dwysáu ar hyd oes. 
Mae gwahaniaethau mewn incwm, sicrwydd cyflogaeth, cyfrifoldebau gofalu a mynediad 
at wasanaethau’n cynyddu wrth i amser fynd heibio, gan ffurfio’r amgylchiadau materol 
a chymdeithasol y mae plant yn tyfu ynddynt. Mae’r ddynameg hon yn cynyddu amlygiad 
plant i dlodi, yn cyfyngu ar ffactorau a allai fod yn amddiffynnol mewn plentyndod cynnar, 
ac yn cynyddu’r graddiannau cymdeithasol ac iechyd sy’n parhau ar hyd oes, a allai gael eu 
trosglwyddo i genedlaethau’r dyfodol.

2.3 Cysylltu rhywedd, tlodi ac anghydraddoldebau iechyd  

Mae gan dlodi plant gysylltiad agos â sicrwydd economaidd menywod ac ni ellir ei ddeall 
ar wahân (Reis, 2025; Ymddiriedolaeth Smallwood, 2025). Mae rolau a disgwyliadau 
rhyweddol yn golygu bod menywod yn fwy tebygol o fod yn bennaf gyfrifol am ofal plant 
a gwaith domestig, ond yn aml tra bod ganddynt lai o reolaeth ariannol dros incwm yr 
aelwyd (Angsten Clark a James, 2025; Reis, 2025). Mae hyn yn ffurfio sut mae adnoddau’n 
cael eu dosbarthu o fewn aelwydydd. Mae menywod yn fwy tebygol o reoli cyllidebau 
cyfyngedig yr aelwyd ac ysgwyddo’r baich ariannol a meddyliol cysylltiedig, gan gynnwys 
torri’n ôl ar eu heitemau hanfodol eu hunain i warchod eu plant (Bennett a Daly, 2014; 
Angsten Clark a James 2025; Reis, 2025). Mae penderfyniadau gwario’r aelwyd yn effeithio 
ar safonau byw plant, hefyd. Mae tystiolaeth yn awgrymu pan fydd gan fenywod fwy o 
reolaeth dros incwm yr aelwyd, bod hyn yn gysylltiedig â phrynu pethau sy’n cyd-fynd yn 
agosach ag anghenion eu plant (Lundberg et al., 1997; Ward-Batts et al., 2008).

2.3.1 Anghydraddoldebau iechyd ar hyd oes

•	�� Mae disgwyliad oes iach ar adeg geni yng Nghymru wedi gostwng ar gyfer dynion a 
menywod ers 2019-2021 (y Swyddfa Ystadegau Gwladol (ONS), 2026). 

•	�� Mae gan fenywod yng Nghymru y disgwyliad oes iach isaf ar adeg geni yn y Deyrnas 
Unedig, sef 58.5 mlynedd, o gymharu â 59.2 flynedd ar gyfer dynion (2022-2024). 

•	�� Mae’r bwlch mewn disgwyliad oes iach ar adeg geni rhwng yr ardaloedd mwyaf a lleiaf 
difreintiedig yng Nghymru yn sylweddol, sef 19.0 mlynedd ar gyfer menywod (66.3 
o gymharu â 47.3 blynedd) a 18.1 blynedd ar gyfer dynion (67.8 o gymharu â 49.7 
blynedd; 2022-2024).

Mae anghydraddoldebau iechyd yn wahanol ymhlith dynion a menywod ac fe’u ffurfir gan 
batrymau amlygiad i risg ar hyd oes. Er bod menywod yn tueddu i fyw yn hirach na dynion 
(OECD, 2025a), maen nhw’n treulio llai o flynyddoedd mewn iechyd da, sy’n adlewyrchu 
baich uwch cyflyrau cronig, nad ydynt yn angheuol. Mewn cyferbyniad, mae mwy o ddynion 
yn marw o achosion sy’n gysylltiedig ag ymddygiad iechyd mentrus a ffactorau allanol 
(Patwardhan et al., 2024). Mae’r gwahaniaethau hyn yn adlewyrchu’r rhyngweithio rhwng 
rhywedd, amodau economaidd-gymdeithasol ac amlygiad i risg. Mae dynion yn fwy tebygol o 
farw cyn pryd o ganlyniad i anafiadau a thrais, tra bod menywod yn fwy tebygol o brofi salwch 
cronig sy’n gysylltiedig ag anfantais gronnol. Mae anghydraddoldebau cymdeithasol yn 
cymhlethu’r patrymau hyn ymhellach (OECD, 2025a), gan fod dynion a menywod o aelwydydd 
incwm isel yn wynebu’r amlygiad mwyaf i risgiau sy’n byrhau’r blynyddoedd o iechyd da.

2.3.2 Tlodi

Tlodi aelwydydd

	� Roedd 22% o bobl yng Nghymru yn byw mewn tlodi yn 2020-23 (Sefydliad Joseph 
Rowntree (JRF), 2025a).

Mae tlodi’n cael ei ffurfio gan batrymau rhyweddol gwaith, gofal ac incwm (Bennett 
a Daly, 2014). Er bod dynion yn profi tlodi hefyd, mae menywod yn fwy tebygol o fod 
wedi’u tangyflogi, ennill llai, bod mewn gwaith rhan-amser neu ansicr, a phrofi tarfu ar 
eu cyflogaeth o ganlyniad i gyfrifoldebau gofalu. Mae’r ffactorau hyn yn lleihau enillion 
gydol oes ac yn cynyddu dibyniaeth menywod ar incwm taledig pobl eraill yn yr aelwyd. 
Er bod cyfraddau tlodi cyffredinol yn debyg i ddynion a menywod yng Nghymru, mae hyn 
yn cuddio gwahaniaethau mewn mynediad at adnoddau o fewn aelwydydd (JRF, 2025a). 
Mae mesurau confensiynol tlodi’n tybio bod holl adnoddau’r aelwyd yn cael eu cronni a’u 
rhannu’n gyfartal ymhlith aelodau’r aelwyd, a allai oramcangyfrif yr adnoddau economaidd 
sydd ar gael i fenywod yn yr aelwyd.

Tlodi plant

•	�� Mae 31% o blant yng Nghymru yn byw mewn tlodi (JRF, 2025a). 

•	�� Mae’r cyfraddau ar eu huchaf ymhlith teuluoedd rhiant unigol (30%), teuluoedd sydd 
â 3 neu fwy o blant (43%) a theuluoedd sydd â phlant ifanc (iau na 5 oed; 45%) (JRF, 
2025a).

Mae tlodi plant yn parhau i fod yn uchel yng Nghymru a ledled y Deyrnas Unedig, ac mae’r 
Deyrnas Unedig yn wael am dlodi plant o gymharu â gwledydd incwm uchel eraill (UNICEF, 
2005). Mae’r Deyrnas Unedig yng nghanol graddfa’r OECD ar gyfer y gyfradd tlodi incwm 
cymharol plant  (12.7% o blant 0–17 oed yn 2021), gyda 17 o wledydd â chyfraddau tlodi 
plant o lai na 10% (OECD, 2024a). Y Ffindir sydd â’r gyfradd tlodi plant isaf, sef 2.9%.

150 y cant o’r trothwy canolrifol

Tlodi mewn gwaith

	� Mae 11% o oedolion sy’n gweithio yng Nghymru yn byw mewn tlodi, sy’n agos i 
gyfartaledd y Deyrnas Unedig o 12% (JRF, 2025a; JRF, 2026a).

	� Mae 43% o blant yn y Deyrnas Unedig yn byw mewn tlodi mewn aelwydydd lle mae o 
leiaf un oedolyn yn gweithio ond nid pob un, o gymharu ag 16% o blant mewn aelwydydd 
lle mae’r holl oedolion yn gweithio (yr Adran Gwaith a Phensiynau (DWP), 2026).

Yn aml, tybir bod cyflogaeth am dâl yn amddiffyn rhag caledi ariannol, ond mae cyfran yr 
aelwydydd sy’n gweithio sydd mewn tlodi wedi cynyddu’n raddol yn ystod y 25 mlynedd 
diwethaf yn y Deyrnas Unedig (Cribb et al., 2025). Er yr ystyrir yn aml bod cyflog isel a 
thlodi mewn gwaith yn mynd law yn llaw, nid yw cyflog isel yn arwydd sicr o dlodi mewn 
gwaith, sy’n golygu efallai nad yw polisïau sy’n mynd i’r afael â chyflog isel ar wahân yn 
mynd i’r afael â thlodi’n effeithiol (Bennett, 2018). Mae tlodi mewn gwaith yn cael ei ysgogi 
llawn cymaint gan amgylchiadau’r aelwyd ag enillion unigol. Er bod y prif gyfraddau tlodi 
mewn gwaith yn debyg i ddynion a menywod, mae cyfansoddiad yr aelwyd, cyflog a nifer 
yr oriau a weithir yn ffactorau pwysig. Mae’n ymddangos bod tebygolrwydd menywod o 
brofi tlodi mewn gwaith yn fwy cysylltiedig â’u nodweddion cyflogaeth a’u henillion isel eu 
hunain na ffactorau sy’n ymwneud â’r aelwyd (Ponthieux, 2010). I ddynion, fe allai ffactorau 
sy’n ymwneud â’r aelwyd (gan gynnwys sefyllfa gyflogaeth eu partner) fod yn bwysicach 
wrth eu hamddiffyn rhag tlodi (Ponthieux, 2010; Gardiner a Millar, 2006).

Trafodir risgiau croestoriadol ar gyfer tlodi mewn gwaith ymhellach yn Adran 5. Risgiau 
croestoriadol ar gyfer tlodi mewn gwaith.

3.1 Crynodeb

Mae cysylltiad agos rhwng anghydraddoldebau economaidd ac iechyd rhyweddol, ac maen 
nhw’n cronni ar hyd oes. Er mwyn gwella canlyniadau i blant, mae angen mynd i’r afael â’r 
rhwystrau strwythurol sy’n ffurfio mynediad at sicrwydd economaidd, yn enwedig y rhai 
sy’n ymwneud â chyflogaeth, incwm a chyfrifoldebau gofalu menywod.

Y blynyddoedd cynnar, gofal plant ac absenoldeb rhiant

	� Mae’r ‘bwlch gofal plant’ o oddeutu dwy flynedd yn y Deyrnas Unedig yn un o 
sbardunwyr strwythurol allweddol anghydraddoldeb economaidd.

	� Mae diffyg mynediad at ofal plant fforddiadwy, hyblyg o ansawdd uchel yn cyfyngu 
ar gyflogaeth menywod: mae costau gofal plant yn y Deyrnas Unedig ymhlith yr uchaf 
yng ngwledydd yr OECD.

	� Mae patrymau gofalu rhyweddol yn sbarduno’r ‘gosb famolaeth’, gan leihau enillion, 
camu ymlaen yn y farchnad lafur a sicrwydd ariannol hirdymor.

	� Mae’r defnydd o absenoldeb rhiant yn rhyweddol iawn o hyd, gan atgyfnerthu normau 
a phatrymau cyfrifoldebau gofalu anghyfartal.

Addysg a phontio i fyd gwaith

	� Anfantais economaidd-gymdeithasol yw’r prif ffactor sy’n sbarduno 
anghydraddoldebau addysgol; mae bylchau mawr a pharhaus mewn cyrhaeddiad 
ymhlith plant sy’n gymwys i gael prydau ysgol am ddim yng Nghymru.

	� Mae anghydbwysedd rhyweddol yn y pynciau a ddewisir, yn enwedig mewn 
gwyddoniaeth, technoleg, peirianneg a mathemateg (STEM) a meysydd sy’n 
gysylltiedig ag iechyd a gofal, yn cyfrannu at wahanu galwedigaethol.

	� Mae pobl ifanc nad ydynt mewn addysg, cyflogaeth na hyfforddiant (NEET) yn wynebu 
canlyniadau iechyd a chyflogaeth gwaeth: yng Nghymru, roedd 13.7% o bobl ifanc 
16–24 oed a 14.7% o bobl ifanc 19–24 oed yn NEET yn 2024.

Ansawdd, cyflog a sicrwydd swyddi oedran gweithio

	� Mae menywod yn fwy tebygol o fod mewn gwaith rhan-amser, ansicr sy’n talu’n isel, 
sy’n adlewyrchu cyfrifoldebau gofalu anghyfartal ac anghydraddoldebau strwythurol 
yn y farchnad lafur.

	� Mae gwahanu galwedigaethol yn crynhoi menywod mewn sectorau sy’n talu llai, gan 
gyfrannu at fylchau cyflog rhywedd parhaus a risgiau uwch o dlodi.

	� Mae cyflogaeth ansicr ac annodweddiadol, sy’n fwy cyffredin ymhlith menywod, yn 
gysylltiedig â risgiau uwch o dlodi a chanlyniadau iechyd gwaeth.

3 Sbardunwyr strwythurol ar hyd oes

Cynilion, dyled ac asedau

	� Mae anghydraddoldebau rhywedd o ran incwm yn cronni ar hyd oes, gan arwain at 
fylchau mewn cynilion, cyfoeth ac incwm pensiwn rhwng dynion a menywod.

	� Mae menywod yn fwy tebygol o fod â chynilion isel neu ddim cynilion a llai o wydnwch 
ariannol i ysgytwadau economaidd, yn enwedig ymhlith y rhai mewn aelwydydd incwm 
isel neu riant unigol.

	� Mae croniadau pensiwn is a mwy o ddibyniaeth ar asedau cyffredin yr aelwyd yn 
cyfyngu ar annibyniaeth ariannol menywod a’u sicrwydd economaidd hirdymor.

3.2 Y blynyddoedd cynnar, gofal plant ac absenoldeb rhiant

Mae bod yn rhiant yn arwain at ganlyniadau economaidd difrifol i fenywod sy’n esblygu ar hyd 
oes, tra bod canlyniadau economaidd dynion yn tueddu i gael eu hamddiffyn rhag tadolaeth 
neu eu gwella ganddi. Er bod y bwlch cyflog rhywedd wedi culhau dros amser, mae menywod 
yn parhau i ennill llai na dynion ar gyfartaledd (Francis-Devine et al., 2026). Mae dosbarthiad 
anghyfartal gwaith domestig a gofalu di-dâl yn golygu y gallai menywod gymryd saib o 
gyflogaeth neu weithio’n rhan-amser, gan arwain at lai o enillion a cholli profiad o’r farchnad 
lafur dros amser (y Ganolfan Polisi Blaengar, 2022). Mae cyfrifoldebau gofalu hefyd yn ffurfio 
dewisiadau galwedigaethol, gan fod menywod yn fwy tebygol o ymuno â galwedigaethau 
‘sy’n ystyriol o deuluoedd’ sy’n cyfyngu ar eu gallu i dderbyn rolau sy’n talu’n uwch (Chopra, 
2015). Mae’r ddynameg hon yn cyfrannu at yr hyn a elwir yn ‘gosb famolaeth’.

3.2.1 Cyfyngiadau strwythurol o ran darpariaeth y blynyddoedd cynnar ac absenoldeb rhiant

Y bwlch gofal plant a mynediad at ofal plant fforddiadwy a hyblyg

Mewn plentyndod cynnar, mae patrymau rhyweddol o ran cyfrifoldebau gofalu yn cosbi 
menywod yn y farchnad lafur. Un o’r sbardunau allweddol yw’r bwlch gofal plant, a 
ddiffinnir fel y cyfnod rhwng diwedd absenoldeb gofal plant sy’n talu’n dda a’r dyddiad 
cynharaf pan ddaw lle gwarantedig mewn addysg a gofal plentyndod cynnar ar gael. Yn 
y Deyrnas Unedig, mae’r bwlch gofal plant oddeutu dwy flynedd (OECD, 2024b) ac yng 
Nghymru, nid oes oriau a ariennir gan y wladwriaeth ar hyn o bryd ar gyfer plant 9 mis i 2 
flwydd oed. Mae’r bylchau strwythurol hyn a diffyg gofal plant fforddiadwy a hyblyg yn 
cyfyngu’n uniongyrchol ar gyfranogiad menywod yn y farchnad lafur. Er enghraifft, canfu 
arolwg ledled y Deyrnas Unedig fod 46%  o famau’n cael trafferth dod o hyd i ofal plant 
priodol, a bod 30% yn lleihau eu horiau gwaith a 15% yn gadael cyflogaeth o ganlyniad (y 
Ganolfan Polisi Blaengar, 2022). 

Mae mynediad at ofal plant ar gyfer plant 0-2 oed yn dilyn patrwm cymdeithasol. Yn y 
Deyrnas Unedig, mae 32% o blant 0-2 oed mewn aelwydydd incwm is yn mynd i ofal plant, 
o gymharu â 59% mewn aelwydydd incwm uwch (OECD, 2024b); bwlch uwch o lawer na 
chyfartaledd yr OECD. Mae costau gofal plant yn y Deyrnas Unedig ymhlith yr uchaf yng 
ngwledydd yr OECD ac mae hyn yn arbennig o heriol i deuluoedd incwm isel. Yn y Deyrnas 
Unedig, ar gyfer pâr incwm deuol ag enillion isel sydd â dau blentyn ifanc, gall costau gofal 
plant net gynrychioli 24% o leiaf o’u cyflog cyfartalog, o gymharu â chyfartaledd yr OECD 
o 10% (OECD, 2024b). Mae costau gofal plant rhieni yng Nghymru wedi cynyddu mwy na 
rhannau eraill o’r Deyrnas Unedig; gan gynnwys cynnydd o 9.7% mewn costau gofal plant 

meithrin ran-amser ar gyfer plant iau na dwyflwydd oed a 7.2% ar gyfer plant dwyflwydd 
oed (Hodges et al., 2025).

Defnydd o absenoldeb rhiant

Ar draws gwledydd yr OECD, mae dynion yn cynrychioli tua thraean o’r rhai sy’n defnyddio 
absenoldeb rhiant gyda thâl (OECD, 2026). Nid yw data am ddefnydd o absenoldeb rhiant 
yn cael ei gasglu fel mater o drefn yn y Deyrnas Unedig, ond mae’r defnydd o absenoldeb 
yn rhyweddol iawn o hyd. Yn 2019, cymerodd 83% o famau absenoldeb mamolaeth o 
gymharu â 59% o dadau a gymerodd absenoldeb tadolaeth (yr Adran Busnes, Ynni a 
Strategaeth Ddiwydiannol (BEIS), 2023) (gweler Atodiad 1, Tabl 1). Roedd cryn dipyn yn 
llai o ddefnydd o absenoldeb rhiant a rennir, sef 1% ar gyfer mamau a 4% ar gyfer tadau.

Mae patrymau defnydd absenoldeb yn arwain at oblygiadau tymor hwy i gydraddoldeb 
rhywedd. Pan fydd tadau’n ymwneud yn fwy â gofal plant yn y blynyddoedd cynnar, mae 
hynny’n gysylltiedig â mamau’n dychwelyd i weithio, rhannu gofal yn fwy cyfartal dros 
amser a gwell ymddygiad gwybyddol a chyrhaeddiad addysgol ar gyfer plant (Norman, 
2020; Norman a Davies, 2023; Norman et al., 2023). Fodd bynnag, mae tystiolaeth yn 
dangos bod diwylliant y gweithle a dyluniad polisïau’n parhau i gyfyngu ar ddefnydd o 
absenoldeb rhiant gan dadau, sy’n adlewyrchu ac yn atgyfnerthu disgwyliadau diwylliannol 
ynglŷn â gofal (Birkett a Forbes, 21019).

Triniaeth wahaniaethol anghyfreithlon yn ystod beichiogrwydd ac absenoldeb mamolaeth

Mae anghydraddoldebau strwythurol o ran darpariaeth y blynyddoedd cynnar 
ac absenoldeb rhiant yn cael eu cymhlethu ymhellach gan brofiadau menywod o 
driniaeth wahaniaethol yn ystod beichiogrwydd ac absenoldeb mamolaeth. Er ei fod yn 
anghyfreithlon, mae tystiolaeth yn awgrymu bod gwahaniaethu a diffyg dealltwriaeth 
o hawliau yn y gweithle yn gyffredin o hyd. Canfu ymchwil a gynhaliwyd gan y Comisiwn 
Cydraddoldeb a Hawliau Dynol a’r Adran Busnes, Arloesedd a Sgiliau, fel yr oedd 
bryd hynny, fod 11% o famau’n teimlo bod rhaid iddynt adael eu swyddi oherwydd 
gwahaniaethu yn gysylltiedig â beichiogrwydd neu famolaeth (Adams et al., 2016).  
Mae tystiolaeth fwy diweddar gan Unsain a Maternity Action yn awgrymu bod hyn  
yn parhau; adroddodd 22% o fenywod eu bod wedi cael eu cam-drin  
oherwydd eu beichiogrwydd, gan gynnwys profi aflonyddu,  
colli cyfleoedd a bwlio (Psarros, 2026).

3.3 Addysg a phontio i fyd gwaith

3.3.1 Trywydd addysgol

Mae addysg yn cyflawni rôl bwysig wrth ffurfio iechyd trwy ei dylanwad ar ffactorau 
gydol oes fel incwm a chyflogaeth. Yn fyd-eang, mae bylchau rhywedd mewn cyrhaeddiad 
addysgol yn fach, gyda’r rhan fwyaf o ranbarthau’n cyflawni cydraddoldeb o fwy na 
90% (Fforwm Economaidd y Byd (WEF), 2025). Fodd bynnag, mae cefndir teuluol yn 
dylanwadu’n gryf ar drywydd addysgol. Mae anghydraddoldebau’n dod i’r amlwg yn gynnar 
ac yn parhau ar draws pob cyfnod addysg (OECD, 2024b). Mae anfantais addysgol yn 
ailadrodd ar draws cenedlaethau hefyd. Yn y Deyrnas Unedig, mae gan blant o deuluoedd 
incwm isel gyrhaeddiad is mewn plentyndod cynnar a chanlyniadau addysgol gwaeth mewn 
llencyndod (Blanden a Machin, 2010; Villadsen et al., 2023). Mae gan incwm a galwedigaeth 
rhieni gysylltiad cryf â chamu ymlaen i addysg uwch hefyd (JRF, 2026a).

Adlewyrchir y patrymau hyn yng Nghymru, lle mae anfantais economaidd-gymdeithasol 
yn rhagfynegydd cryf o gyrhaeddiad addysgol. Yn 2023/2024, roedd disgyblion Blwyddyn 
6 a oedd yn derbyn prydau ysgol am ddim fwy na dwy flynedd y tu ôl i’w cyfoedion nad 
oeddent yn derbyn prydau ysgol am ddim mewn rhifedd a darllen, ac ychydig yn llai na 
dwy flynedd ar eu hôl mewn rhifedd gweithdrefnol (Llywodraeth Cymru, 2025a). Mae 
anghydraddoldebau addysgol sy’n gysylltiedig ag anfantais economaidd-gymdeithasol 
yn fawr ac yn barhaus o hyd ar lefel uwchradd (Cymwysterau Cymru, 2024), gyda bwlch 
cyrhaeddiad o 27.7 pwynt canran ar y trothwy llwyddo safonol TGAU (gradd C/4 neu uwch) 
rhwng disgyblion sy’n gymwys i gael prydau ysgol am ddim a’r rhai nad ydynt yn gymwys 
i’w cael (gweler Atodiad 1, Tabl 2).

Er gwaethaf lefelau uchel o gyrhaeddiad addysgol ymhlith menywod, yn fyd-eang, nid yw’r 
enillion hyn wedi trosi’n ganlyniadau cyfartal yn y farchnad lafur (Chancel et al., 2025). Mae 
rhwystrau strwythurol pwysig yn parhau, ac nid yw menywod wedi’u cynrychioli’n ddigonol 
mewn rolau uwch. Er enghraifft, yn fyd-eang, dim ond 30% o fenywod yn y gweithIu sydd 
wedi cael addysg drydyddol sy’n cyrraedd y swyddi arweinyddiaeth uchaf (WEF, 2025).

Gwahanu galwedigaethol yw un o sbardunwyr allweddol y bwlch cyflog rhywedd (gweler 
Adran 3.4.3), a gellir olrhain ei wreiddiau i ddewisiadau addysgol. Mae anghydbwysedd 
rhywedd mewn pynciau STEM sy’n sbarduno’r gwahanu hwn yn amlwg yn gynnar. Yng 
Nghymru, mae gwahaniaeth amlwg mewn dewis pynciau TGAU, gan gynnwys Adeiladu 
(9.3% o fenywod o gymharu â 90.7% o wrywod), Cyfrifiadura (15.1% o fenywod o gymharu 
ag 84.9% o wrywod), y Celfyddydau Perfformio / Mynegiannol (100% o fenywod) ac Iechyd 
a Gofal Cymdeithasol (94.2% o fenywod o gymharu â 5.8% o wrywod) (Cymwysterau 
Cymru, 2024). Mae’r patrwm gwahanu hwn yn parhau i addysg uwch. Ar draws gwledydd yr 
OECD, dim ond 15% o fenywod sy’n dewis maes STEM, o gymharu â 41% o wrywod (OECD, 
2024b). Yn y Deyrnas Unedig, mae 31% o fyfyrwyr STEM mewn addysg uwch yn fenywaidd 
neu’n anneuaidd (STEM Women, 2025).

3.3.2 Cyrhaeddiad addysgol, rhywedd a llwybrau i dlodi

Mae cyrhaeddiad addysgol yn ffurfio mynediad at waith sicr sy’n talu’n dda, ond nid 
yw ei berthynas â thlodi yn niwtral o ran rhywedd. Mae pobl sydd â llai o addysg a dim 
cymwysterau yn fwy tebygol o brofi diweithdra, gwaith sy’n talu isel a gwaith ansicr, gan 
gyfyngu ar i ba raddau y mae gwaith yn darparu llwybr cynaliadwy allan o dlodi. Mae’r 
risgiau hyn yn cynyddu ar gyfer menywod, y mae eu cyfleoedd yn y farchnad lafur yn 
cael eu ffurfio ymhellach gan batrymau rhyweddol gofalu, gwahanu galwedigaethol a 
chyflogaeth ran-amser ar hyd oes. Yn Ewrop, menywod ifanc â llai o addysg ac sydd ar 
gontractau cyfnod penodol yw’r rhai sy’n fwyaf tebygol o fod yn ennill cyflog isel (Eurostat, 
2025).

3.3.3 Pontio o addysg i gyflogaeth

Mae risgiau hensefydledig yn gysylltiedig â bod yn ddi-waith yn ifanc. Gall cyfnodau 
o ddiweithdra gael effaith negyddol ar iechyd yn y presennol a’r dyfodol, yn ogystal â 
rhagolygon cyflogaeth hirdymor. Mae pobl ifanc NEET yn fwy tebygol o brofi amddifadedd 
materol, hefyd (JRF, 2025b).

Mae llai o alw, ochr yn ochr â phwysau strwythurol a pholisi ehangach, wedi effeithio ar 
gyflogaeth ieuenctid ledled y Deyrnas Unedig (y Comisiwn Cyflog Isel, 2026). Mae dirywiad 
mewn cyflogaeth wedi crynhoi mewn sectorau ar gyfer y cyhoedd, sy’n talu’n isel, fel 
manwerthu a lletygarwch. Mae’r Comisiwn Cyflog Isel hefyd yn amlygu bod cynnydd mewn 
cyfraniadau Yswiriant Gwladol cyflogwyr wedi cynyddu costau’n anghymesur i gwmnïau 
sy’n cyflogi pobl ifanc, ac y gallai hyn fod wedi gwanhau’r galw am lafur yn anfwriadol ar 
gyfer y grŵp hwn. 

Nid oes patrwm cyson o wahaniaethau o ran rhywedd mewn cyfraddau NEET ar draws 
gwledydd yr OECD nac yng Nghymru. Mae data dros dro’n awgrymu bod 13.7% o bobl 
ifanc 16-24 oed yng Nghymru yn NEET yn 2024; yn cynnwys 11.7% o bobl ifanc 16-18 oed 
a 14.7% o bobl ifanc 19-24 oed (gweler Atodiad 1, Tabl 3) (Llywodraeth Cymru, 2025b). 
Mae tystiolaeth yr OECD yn dangos bod menywod ifanc sy’n NEET yn fwy tebygol o fod yn 
economaidd anweithgar na dynion ifanc (OECD, 2024b). Yng Nghymru, mae gwahaniaethau 
o ran rhywedd mewn anweithgarwch economaidd yn fwy amlwg ymhlith menywod ifanc 
19-24 oed, er bod tueddiadau wedi dod yn fwy amrywiol yn ystod y blynyddoedd diwethaf 
(Llywodraeth Cymru, 2025b). At ei gilydd, mae cyfraddau cyflogaeth a diweithdra ar gyfer 
pobl ifanc wedi bod yn anwadal, heb batrwm clir na chyson o wahaniaethau o ran rhywedd.

3.4 Ansawdd, cyflog a sicrwydd swyddi oedran gweithio

3.4.1 Gwahaniaethau o ran rhywedd mewn canlyniadau cyflogaeth oedran gweithio

Mae sicrwydd swydd ac ansawdd cyflogaeth yn dylanwadu ar iechyd corfforol a meddyliol, 
ac mae tystiolaeth glir bod gwaith ansicr a diweithdra’n gysylltiedig ag iechyd a llesiant 
gwaeth.

Cyfraddau cyflogaeth a chyfranogiad yn y llafurlu

Yn y Deyrnas Unedig, mae cyfraddau cyflogaeth yn parhau i fod yn is ymhlith menywod na 
dynion, ac mae’r bwlch cyflogaeth rhywedd yn gymharol sefydlog, sef 7.5-9.5% (Bingham 
et al., 2025). Yn ystod y blynyddoedd diwethaf, mae menywod sydd â phlant dibynnol 
wedi bod â chyfraddau cyflogaeth uwch na menywod sydd heb blant, er bod y rhesymau 
sydd wrth wraidd hyn yn gymhleth (ONS, 2022). Erbyn iddynt gyrraedd oedran rhiant, mae 
menywod iau (25-34 oed) sydd â phlant dibynnol ymhlith y grwpiau sy’n lleiaf tebygol o fod 
mewn cyflogaeth (gweler Atodiad 1, Tabl 4).

Mae cyfrifoldebau gofalu’n parhau i fod yn ffactor pwysig sy’n rhwystro menywod rhag 
cael gwaith am dâl. Mewn gwledydd incwm uchel, mae 48% o fenywod 25-54 oed sy’n 
economaidd anweithgar yn dweud mai cyfrifoldebau gofalu yw’r prif reswm am hynny, 
a cheir lefelau tebyg (43%) ledled Gogledd, De a Gorllewin Ewrop (y Sefydliad Llafur 
Rhyngwladol (ILO), 2024). Yng Nghymru, yn y gorffennol, cyfrifoldebau gofalu fu’r 
rheswm mwyaf cyffredin dros anweithgarwch economaidd ymhlith menywod 16-64 oed. 
Er mai salwch hirdymor yw’r rheswm a adroddir amlaf erbyn hyn (31.2% o’r holl fenywod 
economaidd anweithgar yn ystod y flwyddyn a ddaeth i ben ym mis Rhagfyr 2025), gofalu 
am y teulu a’r cartref yw’r prif reswm dros anweithgarwch economaidd ymhlith menywod 
25-49 oed o hyd (41.3% o gymharu â 9.3% o ddynion 25-49 oed; gweler Atodiad 1, Tabl 5).

Cyflog ac incwm

Mae menywod yn parhau i ennill llai na dynion, sy’n adlewyrchu cyflog is fesul awr a 
gweithio llai o oriau. Y bwlch cyflog rhywedd ymhlith cyflogeion amser llawn yn y Deyrnas 
Unedig oedd 6.9% ym mis Ebrill 2025, gydag enillion canolrifol fesul awr o £18.87 ar gyfer 
menywod o gymharu ag £20.27 ar gyfer dynion (ONS, 2025a). Ymhlith cyflogeion amser 
llawn, mae’r bwlch ar ei fwyaf ar frig y dosbarthiad enillion (15.2%) ac ar ei leiaf ymhlith 
yr enillwyr isaf (1.8%). Mae ystyried gofal plant di-dâl a gwaith domestig yn effeithio’n 
sylweddol ar faint yr anghydraddoldeb rhywedd a fesurir mewn incwm (gweler Adran 4. 
Gofal di-dâl fel sbardun croestoriadol). Pan fydd amser llafur di-dâl yn cael ei gynnwys 
ochr yn ochr â gwaith am dâl, mae’r bwlch rhywedd o ran incwm cyfartalog fesul awr yn 
ehangu o 8% i 43% (Chancel et al., 2025). 

Adlewyrchir effeithiau’r gosb famolaeth ym mhatrymau oedran y bwlch cyflog rhywedd, 
sy’n ehangach ar gyfer cyflogeion 40 oed a hŷn. Mae data’r Deyrnas Unedig yn cadarnhau 
bod mamau’n ennill cryn dipyn yn llai na thadau yn eu henillion wythnosol (43%), 
sy’n gyfwerth â chosb gyflog o £4.44 fesul awr (Pregnant Then Screwed, 2025). Mae 
dadansoddiad diweddar wedi amlygu ‘cosb ferch’ hefyd, lle mae’r gosb famolaeth yn 
fwy os yw’r plentyn cyntaf-anedig yn ferch (Bhalotra et al., 2025), sy’n awgrymu y gallai 
merched a bechgyn fod yn tyfu mewn amgylcheddau gwahanol yn y cartref, gyda merched 
yn profi normau rhywedd llai blaengar yn yr aelwyd ynglŷn â gwaith a gofal plant.

Gwaith sy’n talu’n isel

Mae gwaith sy’n talu’n isel yn y Deyrnas Unedig yn rhychwantu tri meincnod cyflog (Blwch 
1). Mae menywod yn fwy tebygol na dynion o fod mewn gwaith sy’n talu’n isel (2.8% o 
gymharu â 2.3%; ONS, 2025a) ac mae’n anodd i lawer o weithwyr sy’n cael tâl isel fodloni 
eu hanghenion sylfaenol er eu bod mewn cyflogaeth (y Sefydliad Cyflog Byw, 2025). 
Mae menywod hefyd yn cynrychioli tua 60% o’r rhai sydd mewn swyddi isafswm cyflog (y 
Comisiwn Cyflog Isel, 2026). 

Blwch 1: Meincnodau cyflog isel yn y Deyrnas Unedig  

	� Yr isafswm cyflog statudol ar gyfer y rhai sy’n gadael yr ysgol hyd at 21 oed (£8-
£10.85 o fis Ebrill 2026).

	� Y Cyflog Byw Cenedlaethol, sef yr isafswm cyfreithiol ar gyfer oedolion 21 oed a hŷn 
(£12.71 yr awr o fis Ebrill 2026).

	� Y Cyflog Byw Gwirioneddol uwch, gwirfoddol, sy’n cael ei gyfrifo yn ôl costau byw 
gwirioneddol (£13.45 yr awr ledled y Deyrnas Unedig).

Mae Cymru’n parhau i fod yn un o ranbarthau’r Deyrnas Unedig sy’n dibynnu fwyaf ar waith 
sy’n talu’n isel. Yn 2025, roedd 16.4% o swyddi cyflogeion yng Nghymru yn cael tâl islaw’r 
Cyflog Byw Gwirioneddol, o gymharu â 14.6% ledled y Deyrnas Unedig (y Sefydliad Cyflog 
Byw), 2026). Yn ogystal, Cymru oedd yr unig ardal o’r Deyrnas Unedig i weld cynnydd yn 
nifer y swyddi islaw’r Cyflog Byw Gwirioneddol yn 2025. Mae menywod yn parhau i gael 
eu gorgynrychioli mewn rolau sy’n talu’n isel. Yng Nghymru, mae 18.6% o’r swyddi a ddelir 
gan fenywod yn talu’n isel, o gymharu â 13.9% o’r swyddi a ddelir gan ddynion. Mae swyddi 
rhan-amser a ddelir gan fenywod yn cynrychioli 41% o’r holl swyddi sy’n talu’n isel yng 
Nghymru (y Sefydliad Cyflog Byw, 2026).  

3.4.2 Cyflogaeth ansafonol ac annodweddiadol

Mae cyflogaeth annodweddiadol yn cyfeirio at waith nad yw’n cyfateb i’r model 
traddodiadol o gyflogai sy’n gweithio’n amser llawn i un cyflogwr. Mae menywod yn fwy 
tebygol na dynion o fod â phatrymau amrywiol o gyfranogi yn y farchnad lafur ac ymwneud 
â mathau annodweddiadol o gyflogaeth (Francis-Devine et al., 2026).

Mae cyflogaeth ansafonol yn cynnwys gwaith rhan-amser, dros dro, tymhorol neu ar alwad, 
llafur dydd, cyflogaeth trwy blatfformau ar y we a hunangyflogaeth. Mae tystiolaeth o 
wledydd yr Undeb Ewropeaidd yn dangos bod menywod mewn cyflogaeth ansafonol, sef 
gweithwyr rhan-amser a menywod hunangyflogedig yn benodol, mewn perygl uwch o 
lawer o dlodi na gweithwyr gwrywaidd amser llawn (23-55 pwynt canran yn uwch) (Gasior 
et al., 2025). Fodd bynnag, prin yw’r ddealltwriaeth o anghydraddoldebau rhywedd mewn 
cyflogaeth annodweddiadol ym marchnad lafur y Deyrnas Unedig oherwydd bylchau yn y 
ffordd y mesurir cyflogaeth (y Grŵp Cyllideb Menywod (WBG), 2025).

Cyflogaeth ran-amser

Mae menywod yn fwy tebygol o weithio’n rhan-amser na dynion, ond fe allai ystadegau 
llafur swyddogol orbwysleisio nifer y menywod sydd mewn gwaith rhan-amser (WBG, 
2025). Yn y Deyrnas Unedig, mae 36% o fenywod cyflogedig yn gweithio’n rhan-amser, o 
gymharu â 14% o ddynion, ac mae menywod yn cynrychioli 71% o’r llafurlu rhan-amser 
(Francis-Devine et al., 2026). Mae gwaith rhan-amser yn tueddu i dalu llai fesul awr na 
gwaith amser llawn ac mae wedi’i grynhoi yn y galwedigaethau sy’n talu’n is (Francis‑Devine 
et al., 2026). O ganlyniad, mae 6.1% o weithwyr rhan-amser mewn gwaith sy’n talu’n isel 
o gymharu ag 1.2% o gyflogeion amser llawn (ONS, 2025b). Mae gwaith rhan-amser hefyd 
yn gysylltiedig â swyddi o ansawdd is a chyfyngiadau ar ddilyniant gyrfaol, gan atgyfnerthu 
anghydraddoldebau rhywedd ymhellach mewn enillion (Schmid et al., 2025).

Dal nifer o swyddi

Mae menywod hefyd yn fwy tebygol o ddal nifer o swyddi, yn aml oherwydd rheidrwydd 
ariannol a’r angen i gydbwyso gwaith am dâl â chyfrifoldebau gofalu (Lawson et al., 
2024). Mae tua 3% o fenywod sy’n gweithio yn gwneud nifer o swyddi sy’n talu’n isel bob 
blwyddyn, ond bydd 18% yn profi hynny dros gyfnod o ddeng mlynedd. Mae gweithwyr 
o’r fath yn debygol o fod â llawer o gyfrifoldebau gofalu, plant dibynnol neu rolau gofalu 
anffurfiol, a hynny i raddau anghymesur. Mae enillion cyfunol fesul awr 46% o fenywod sy’n 
gwneud nifer o swyddi sy’n talu’n isel islaw’r lleiafswm cyflog.

Hunangyflogaeth

Mae hunangyflogaeth wedi cael ei hyrwyddo’n aml fel llwybr allan o dlodi i bobl ar 
incwm isel neu sy’n ddi-waith, ac fel modd o gael mwy o hyblygrwydd ac ymreolaeth 
ariannol. Fodd bynnag, mae hunangyflogaeth hefyd yn gysylltiedig ag enillion isel a 
chyflogaeth ansicr (JRF, 2026a; Henley, 2023). Mae pobl sy’n hunangyflogedig yn fwy 
tebygol o fyw mewn tlodi, yn enwedig pan nodweddir hunangyflogaeth gan gyflog isel ac 
amddiffyniadau cyflogaeth cyfyngedig (JRF, 2026a). Er bod menywod yn llai tebygol o fod 
yn hunangyflogedig na dynion, maen nhw wedi’u crynhoi yn fwy mewn sectorau sy’n talu’n 
isel, fel gofal plant a gwasanaethau gofal eraill (Francis-Devine et al., 2026).

Mae ymchwil hefyd yn amlygu cyffredinrwydd hunangyflogaeth anffurfiol ymhlith 
menywod ar incwm isel, a ysgogir gan yr angen i gydbwyso gwaith â chyfrifoldebau gofalu 
a chyfleoedd cyflogaeth cyfyngedig (Jones a Nadin, 2024). Ystyriwyd bod gweithio’n 
anffurfiol (h.y. ‘heb ei gofnodi’) a hawlio budd-daliadau yn rheidrwydd ariannol, o ganlyniad 
i’r angen i gydbwyso gwaith â rolau gofalu a chyfrifoldebau domestig, diffyg cymwysterau 
ffurfiol a chyfleoedd cyfyngedig am swyddi. Amlygodd hyn densiwn, wrth i fenywod 
deimlo eu bod wedi’u dal mewn magl oherwydd bod angen iddynt aros yn anweladwy 
er mwyn osgoi colli eu budd-daliadau, a pheidio â chael eu labelu’n ‘dwyllwyr budd-dal’. 
Ystyriwyd bod polisïau lles sydd wedi’u seilio ar amodoldeb yn gweithio yn erbyn menywod 
sy’n ceisio dod yn annibynnol yn ariannol.

Cyflogaeth ansicr a swyddi anniogel

Mae cyflogaeth ansicr, a nodweddir gan gontractau anniogel, oriau ansicr ac 
amddiffyniadau cyflogaeth cyfyngedig, yn gysylltiedig â pherygl uwch o anfantais a thlodi 
(Pósch et al., 2024; JRF, 2026a) a chanlyniadau iechyd gwaeth (Pulford et al., 2022). Mae 
menywod wedi’u gorgynrychioli mewn mathau ansicr o waith, yn enwedig menywod iau, a’r 
rhai o gefndiroedd difreintiedig (Pósch et al., 2020).

Mae tystiolaeth arolwg yn dangos llawer o bryder ynglŷn â diffyg diogelwch swydd ymhlith 
menywod ifanc (38%) yng Nghymru a Lloegr, ochr yn ochr â mwy o amlygiad i amodau 
gwaith anniogel na dynion ifanc (yr Ymddiriedolaeth Menywod Ifanc, 2024). Er bod rhai 
pobl ifanc yn gwerthfawrogi hyblygrwydd gwaith anniogel, mae gwaith o’r fath yn aml yn 
anghenraid yn hytrach na dewis, yn enwedig i’r rhai sydd â chyfrifoldebau gofalu, cyflyrau 
iechyd neu anableddau.

3.4.3 Gwahanu galwedigaethol

Mae gwahanu galwedigaethol, sef dosbarthiad anghyfartal dynion a menywod ar 
draws galwedigaethau, yn ffactor strwythurol pwysig sy’n sbarduno’r bwlch cyflog 
rhywedd (Olivetti et al., 2024). Yn fyd-eang, mae menywod wedi’u gorgynrychioli mewn 
gwasanaethau iechyd a gofal, addysg a manwerthu (WEF, 2025), sef sectorau a nodweddir 
gan gyflog is, gwaith anniogel a chyfleoedd cyfyngedig i gamu ymlaen (Chopra, 2015). 
Mae’r Deyrnas Unedig yn adlewyrchu’r patrwm hwn, gyda menywod yn cynrychioli 77% o’r 
gweithlu ym maes iechyd a gwaith cymdeithasol a 71% ym maes addysg (Francis-Devine 
et al., 2026). Mae tystiolaeth yn awgrymu bod y gwahaniaethau cyflog hyn ar draws 
galwedigaethau a sectorau wedi’u hymgorffori’n strwythurol, sy’n dangos bod gwaith sy’n 
gysylltiedig â menywod yn cael ei danbrisio’n systematig (Liepmann a Hegewisch, 2025).



24

3.5 Cynilion, dyled ac asedau

3.5.1 Cynilion a dyled ymhlith aelwydydd incwm isel

Mae lefelau cynilion a gwydnwch ariannol yn amrywio’n fawr ar draws y boblogaeth ac 
wedi’u cysylltu’n agos ag incwm a chyfansoddiad yr aelwyd. Yn 2024, adroddodd 10% o 
oedolion yn y Deyrnas Unedig nad oedd ganddynt gynilion, tra bod gan 29% lai na £1,000 
wedi’i gynilo (yr Awdurdod Ymddygiad Ariannol (FCA), 2024). Roedd menywod yn fwy 
tebygol na dynion o fod â chynilion isel neu ddim cynilion (33% o gymharu â 25%). Roedd 
bregusrwydd ariannol yn fwy amlwg ymhlith aelwydydd incwm isel (incwm islaw £15,000 
y flwyddyn), gan fod 22% heb gynilion a 57% â llai na £1,000 wedi’i gynilo. Roedd lefelau 
gwydnwch ariannol yn arbennig o isel ymhlith rhieni unigol, gyda 69% â llai na £1,000 
wedi’i gynilo a 29% yn dweud eu bod yn gallu talu am eu treuliau byw am lai nag wythnos 
yn unig. Mae tystiolaeth o Draciwr Costau Byw JRF (JRF, 2025c) yn awgrymu bod cynilion 
o fwy na £1,500 yn gallu helpu i amddiffyn rhag caledi. Ym mis Hydref 2025, adroddodd 
80% o aelwydydd incwm isel a oedd â llai na £1,500 wedi’i gynilo eu bod wedi mynd heb 
yr hanfodion ac adroddodd 56% eu bod mewn ôl-ddyledion o gymharu â 40% a 13%, yn y 
drefn honno, o aelwydydd incwm isel a oedd â mwy na £1,500 wedi’i gynilo.

3.5.2 Bwlch pensiwn rhywedd

Mae anghydraddoldebau economaidd rhyweddol yn cronni ar hyd oes ac yn dod yn 
amlycach yn hwyrach mewn bywyd yn sgil gwahaniaethau mewn cyfoeth ac incwm 
pensiwn. Ar draws gwledydd yr OECD, amcangyfrifir bod y bwlch pensiwn rhywedd yn 23% 
(OECD, 2025b). Yn y Deyrnas Unedig, mae cyfanswm cyflog menywod 21% yn llai na dynion, 
ar gyfartaledd, ac maen nhw’n wynebu bwlch 43% mewn cyfoeth pensiwn (WBG, 2025b); 
y cyfoeth pensiwn preifat cyfartalog yw £155,298 ar gyfer dynion o gymharu ag £87,901 
ar gyfer menywod. Mae cyfran sylweddol o fenywod heb gyfoeth pensiwn o gwbl (32%), 
o gymharu â 25% o ddynion (WBG, 2025b). Mae’r bylchau’n cynyddu wrth fynd yn hŷn, ac 
mae’r bwlch cyfoeth rhywedd yn cyrraedd brig o oddeutu 25% ymhlith pobl 60-69 oed. 
Mae ffynonellau cyfoeth yn wahanol, hefyd. Mae mwy na hanner cyfoeth menywod yn cael 
ei ddal mewn asedau ar y cyd yr aelwyd, sef eiddo a chyfoeth ffisegol yn bennaf, yn hytrach 
na chynilion pensiwn unigol neu asedau ariannol. Mae nodweddion strwythurol y system 
dreth yn creu’r anghydraddoldebau hyn a’u hatgyfnerthu ymhellach. Mae enillion cyfalaf 
ac incwm sy’n deillio o gyfoeth yn cael eu trethu gryn dipyn yn llai nag incwm o gyflogaeth 
(WBG, 2025). Gan fod menywod yn fwy dibynnol ar enillion ac yn cronni llai o gyfoeth 
pensiwn dros amser, mae’r trefniadau hyn yn cyfrannu at fylchau rhywedd parhaus mewn 
sicrwydd economaidd yn hwyrach mewn bywyd.

4.1 Crynodeb

Mae gofal di-dâl yn sail i’r ffordd y mae teuluoedd, cymunedau a’r economi ehangach 
yn gweithredu, ond mae’n parhau i fod yn un o’r ffactorau strwythurol allweddol sy’n 
sbarduno anghydraddoldeb rhywedd.

	� Mae gofal di-dâl, gan gynnwys gofal plant, gwaith domestig a gofal anffurfiol, yn 
cyfyngu ar allu menywod i wneud gwaith am dâl, gan gyfyngu ar enillion, dilyniant 
gyrfaol ac annibyniaeth ariannol, a chynyddu perygl tlodi.

	� Mae ffactorau strwythurol, gan gynnwys mynediad cyfyngedig at ofal cymdeithasol a 
chymorth ariannol annigonol, yn gwaethygu anfantais ymhlith gofalwyr anffurfiol.

	� Mae gofal anffurfiol yn arwain at effeithiau economaidd ac iechyd ehangach, gan leihau 
cyfranogiad yn y farchnad lafur a chynyddu risg iechyd corfforol a meddyliol gwael.

4.2 Gofal di-dâl fel sbardun strwythurol anghydraddoldeb

	� Mae tua 311,000 o ofalwyr anffurfiol yng Nghymru, ac mae menywod yn fwy tebygol o 
fod yn darparu gofal o’r math hwn na dynion (ONS, 2023).

	� Mae menywod yn ymgymryd â chyfran anghymesur o ofal plant a gwaith domestig 
di-dâl yn fyd-eang, gan gynrychioli 55% o gyfanswm yr oriau gwaith pan gynhwysir 
gwaith domestig di-dâl (Chancel et al., 2025).

	� Mae menywod yn gweithio mwy o oriau na dynion ym mhob rhanbarth o’r byd, a 7 awr 
yn fwy yr wythnos na dynion yn Ewrop, ar gyfartaledd (Chancel et al., 2025).

	� Yn y Deyrnas Unedig, mae menywod yn gweithio tua 16 munud yn fwy y dydd na 
dynion (Andrew et al., 2021).

	� Amcangyfrifir bod gwerth economaidd gofal anffurfiol yng Nghymru yn £10.6 biliwn y 
flwyddyn (Petrillo a Bennett, 2023).

Mae gwaith gofal di-dâl yn allweddol i gefnogi plant, teuluoedd a’r gymdeithas ehangach, 
ond mae’n parhau i gael ei ffurfio gan normau cymdeithasol sy’n awgrymu mai menywod 
sy’n gyfrifol am ofalu (ILO, 2024). Yn yr adroddiad hwn, mae gofal di-dâl yn cyfeirio at ofal 
plant a gwaith domestig arferol o fewn aelwydydd, a gofal di-dâl anffurfiol a ddarperir 
i oedolion ag anghenion ychwanegol (e.e. o ganlyniad i salwch, anabledd neu henaint). 
Mae bylchau rhywedd mewn gwaith di-dâl yn sylweddol o hyd ledled Cymru, ac mae’r 
gwahaniaethau amlycaf yn Sir Ddinbych a Phowys, yn ôl Mynegai Cydraddoldeb Rhywedd 
y Deyrnas Unedig (Schmid et al., 2025). Fodd bynnag, mae buddion gofal di-dâl yn cael eu 
dosbarthu’n anghyfartal. Er bod cyfrannu at ofal plant a gwaith domestig yn gysylltiedig 
â gwell canlyniadau economaidd-gymdeithasol i ddynion, nid yw hyn yn wir am fenywod, 
y mae eu hymwneud anghymesur yn cyfyngu ar gyfleoedd yn y farchnad lafur ac yn 
atgyfnerthu anghydraddoldeb (Schmid et al., 2025).

4 Gofal di-dâl fel sbardun croestoriadol

Ochr yn ochr â hyn, mae gofal anffurfiol yn rhoi pwysau ychwanegol ar fenywod. Mae 
gan lawer o fenywod sy’n darparu gofal anffurfiol blant dibynnol, hefyd (fe’i gelwir yn 
‘ofalwyr aml-genhedlaeth’), ac mae’r galw cynyddol am ofal hirdymor sy’n gysylltiedig â 
phoblogaethau sy’n heneiddio yn syrthio’n anghymesur ar fenywod, hyd yn oed mewn 
gwledydd sy’n gwario llawer o arian cyhoeddus ar ofal (Almeida-Meza et al., 2025).

4.3 Sut mae gofal (di-dâl) anffurfiol yn cynyddu risg tlodi

	� Mae 33% o ofalwyr anffurfiol yng Nghymru yn byw mewn tlodi o gymharu â 22% o 
bobl nad ydynt yn ofalwyr (JRF, 2025a). 

	� Mae tua 40% o ofalwyr anffurfiol yng Nghymru yn darparu 35 awr neu fwy o ofal yr 
wythnos (JRF, 2025a).

	� Ymhlith y gofalwyr anffurfiol yng Nghymru sy’n darparu 35 awr neu fwy o ofal yr 
wythnos, nid yw 68% yn gweithio o gymharu â 21% o’r rhai sy’n gofalu am lai o oriau 
(JRF, 2025a).

	� Amcangyfrifir bod llai o gyfranogiad mewn gwaith am dâl ymhlith gofalwyr anffurfiol 
yn costio rhwng £5.4 ac £16.9 biliwn i economi’r Deyrnas Unedig mewn enillion, 
refeniw treth a chapasiti cynhyrchiol a gollwyd (Maheshwari et al., 2023).

	� Byddai 59% o ofalwyr sy’n gweithio’n amser llawn a 69% sy’n gweithio’n rhan-amser 
yn dychwelyd i weithio neu’n cynyddu eu horiau petai cymorth priodol ar gael (y 
Ganolfan Cyfiawnder Cymdeithasol, 2024).

Mae perthynas wrthdro gref rhwng gofal di-dâl a grymuso menywod yn economaidd 
ac mae’r anfanteision strwythurol hyn yn trosi’n berygl uwch o galedi ariannol a thlodi 
(Chopra, 2015). Gall gofynion gwaith gofal anffurfiol effeithio ar wneud gwaith am dâl, gan 
fod menywod yn fwy tebygol o adael cyflogaeth ac wynebu mwy o heriau wrth gydbwyso 
gwaith a gofal anffurfiol na dynion (Wyjadlowska et al., 2024). Mae perygl tlodi ar ei uchaf 
ymhlith y rhai sy’n darparu gofal dwys (35+ awr yr wythnos), y rhai sy’n gofalu am nifer o 
bobl, ac ymhlith menywod neu’r rhai o gefndiroedd ethnig leiafrifol (Wyjadlowska et al., 
2024). Mae gofalwyr aml-genhedlaeth hefyd yn fwy tebygol o brofi anawsterau ariannol 
na’r boblogaeth oedolion gyffredinol (ONS, 2024).

Mae mynediad cyfyngedig at ofal cymdeithasol i oedolion yn cynyddu’r baich ar ofalwyr 
anffurfiol. At hynny, er y gallent fod yn gymwys i gael budd-daliadau, mae rhai hawlwyr 
Lwfans Gofalwr sy’n darparu lefel uchel o ofal (h.y. mwy na 65 awr yr wythnos) yn cael 
eu digolledu ar gyfradd o £1.26 yr awr yn unig (Coulter et al., 2024). Hyd yn oed pan 
gyfunir Lwfans Gofalwr â budd-daliadau eraill sy’n dibynnu ar brawf modd a phensiwn y 
wladwriaeth, mae’r ffynonellau hyn o gymorth yn disodli llai na 50% o enillion blaenorol 
llawer o ofalwyr anffurfiol sy’n gadael gwaith (JRF, 2023).

5.1 Crynodeb

Mae tlodi mewn gwaith yn cael ei ffurfio nid yn unig gan amodau’r farchnad lafur, ond 
gan y rhyngweithio rhwng cyflogaeth, cyfansoddiad aelwydydd a phwysau strwythurol 
ehangach. Mae’r ffactorau croestoriadol hyn yn cyfuno i greu risgiau cronnol a 
chymhlethol, nad ydynt wedi’u dosbarthu’n gyfartal ar draws y boblogaeth.

	� Mae’r argyfwng costau byw wedi cael effaith anghymesur ar aelwydydd incwm isel, 
gan fod costau cynyddol hanfodion a thai yn cynyddu straen ariannol a lleihau effaith 
amddiffynnol gwaith am dâl.

	� Mae cyfansoddiad aelwydydd yn ffactor allweddol sy’n pennu risg tlodi mewn gwaith: 
mae aelwydydd ag un enillydd cyflog a gwaith dwysedd isel yn arbennig o agored i 
niwed, hyd yn oed pan fydd oedolion mewn cyflogaeth.

	� Mae maint teuluoedd a chyfrifoldebau gofalu yn gwaethygu’r risg, gan fod teuluoedd 
mwy o faint a’r rhai sydd â phlant ifanc yn wynebu costau uwch, mwy o gyfyngiadau 
gofal plant a llai o gapasiti i gynyddu oriau gwaith.

	� Mae rhieni unigol (sy’n fenywod yn bennaf) yn wynebu rhai o risgiau uchaf tlodi 
mewn gwaith, sy’n adlewyrchu pwysau cyfunol gwaith rhan-amser sy’n talu’n isel, 
cyfyngiadau gofal plant a dyluniad y system les.

	� Mae perygl tlodi yn ddwysach i’r rhai sy’n profi anghydraddoldebau strwythurol 
croestoriadol, gan gynnwys anabledd ac ethnigrwydd, lle mae costau ychwanegol, 
rhwystrau’r farchnad lafur a gwahaniaethu’n atgyfnerthu ansicrwydd economaidd.

5.2 Yr argyfwng costau byw

  �Mae’r argyfwng costau byw wedi cael effaith anghymesur ar aelwydydd incwm isel, gan 
fod cyfran uwch o’u hincwm yn cael ei gwario ar nwyddau hanfodol (Francis-Devine, 
2026).

  �Nid oedd 15% o oedolion yng Nghymru yn gallu fforddio nwyddau hanfodol ym mis Medi 
2024 (JRF, 2025a).

  �Mae 46% o aelwydydd rhiant unigol sydd mewn tlodi yn profi ansicrwydd bwyd (JRF, 
2026a).

  �Mae costau tai cynyddol yn ffactor pwysig mewn lefelau cynyddol tlodi mewn gwaith 
ymhlith teuluoedd incwm isel (Cribb et al., 2025)

5 �Risgiau croestoriadol ar gyfer tlodi  
mewn gwaith



28

Er bod pwysau costau byw yn cael eu profi’n eang, nid yw’r effeithiau’n niwtral o ran rhywedd 
ac mae profiad bywyd menywod yn dangos sut mae’r pwysau hyn yn cael effaith anghyfartal. 
Mae tystiolaeth ansoddol yn amlygu sut mae cyflogaeth ansicr yn rhyngweithio â phrofiadau 
o dlodi mewn gwaith i gynyddu angen menywod am elusen fwyd (Spellman a McBride, 
2025). Ystyriwyd bod defnyddio banc bwyd yn ‘ddewis olaf’ ac yn gwrthdaro â hunaniaeth 
menywod fel gweithwyr caled. Roedd yn gysylltiedig â theimladau o euogrwydd, cywilydd 
a cholli urddas, ac roedd yr euogrwydd yn ddwysach ymhlith mamau, a oedd yn teimlo 
eu bod yn methu â darparu rhyddidau a dewisiadau ‘arferol’ i’w plant. Mae ymchwil grŵp 
ffocws gyda menywod yng Ngogledd Iwerddon yn dangos sut mae costau byw cynyddol yn 
rhyngweithio â chyfrifoldebau gofal di-dâl, gan gyfyngu ar fynediad at waith sefydlog am 
dâl digonol a chwtogi cyfleoedd i gynyddu incwm (Fitzpatrick et al., 2025). Menywod oedd 
yn ysgwyddo’r cyfrifoldeb am reoli mynediad yr aelwyd at fwyd ac roedd hyn yn arwain at 
deimladau o euogrwydd a methiant pan nad oedd digon o fwyd i’w plant ac nad oedd y bwyd 
o ansawdd da. I ymateb, roedd menywod yn defnyddio strategaethau ymdopi a oedd, ochr yn 
ochr â’r straen a’r pryder cyson sy’n gysylltiedig â chaledi ariannol, yn cael effaith negyddol 
ar eu hiechyd meddwl. Mae goblygiadau iechyd yr argyfwng costau byw yn sylweddol. Mae 
ymchwil yn amlygu sut mae ansicrwydd bwyd yn gallu arwain at iechyd meddwl gwael a mwy 
o straen, yn ogystal â deiet cyfyngedig ac o ansawdd gwaeth (Hayes a Maynard, 2024; Kerr et 
al., 2025). Mae tystiolaeth hydredol yn awgrymu bod amrywiadau misol mewn amgylchiadau 
ariannol a chynnydd mewn costau hanfodol yn cael effeithiau uniongyrchol a mesuradwy ar 
iechyd meddwl (Nettle et al., 2025).

5.3 Nodweddion teuluoedd ac aelwydydd

5.3.1 Cyfansoddiad aelwydydd

	� Mae 50% o aelwydydd yn y Deyrnas Unedig lle nad oes oedolion yn gweithio yn byw 
mewn tlodi; mae 28% o aelwydydd lle mae o leiaf un oedolyn yn gweithio yn byw 
mewn tlodi ac mae 9% o aelwydydd lle mae’r holl oedolion mewn gwaith am dâl yn 
byw mewn tlodi (DWP, 2026).

	� Mae 5% o aelwydydd yn y Deyrnas Unedig lle mae’r holl oedolion mewn gwaith amser 
llawn yn byw mewn tlodi; mae’r cyfraddau’n cynyddu pan fydd dwysedd gwaith yn is, 
er enghraifft mae 26% o aelwydydd sy’n dibynnu ar un enillydd cyflog amser llawn yn 
byw mewn tlodi (DWP, 2026).

Amlygodd dadansoddiad cynharach o dlodi mewn gwaith yn y Deyrnas Unedig fod 
aelwydydd ag un enillydd cyflog ac aelwydydd oedolyn unigol yn arbennig o agored i 
dlodi mewn gwaith (Cribb et al., 2017; Hick a Lanau, 2017). Mae tystiolaeth fwy diweddar 
yn amlygu bod risg tlodi’n cael ei ffurfio gan gyfranogiad yn y farchnad lafur a dwysedd 
gwaith, a bod patrymau cyflogaeth yn benderfynydd allweddol (JRF, 2026a). Er bod gwaith 
am dâl yn lleihau tebygolrwydd tlodi, mae ei effaith amddiffynnol yn amrywio yn ôl nifer yr 
enillwyr yn yr aelwyd a dosbarthiad oriau gwaith.

5.3.2 Maint teuluoedd

	� Mae 45% o blant mewn teuluoedd yn y Deyrnas Unedig sydd â thri neu fwy o blant yn 
byw mewn tlodi (DWP, 2026).



29

Mae teuluoedd mwy o faint yn ffactor strwythurol allweddol sy’n ffurfio risg tlodi ymhlith 
aelwydydd sydd mewn gwaith am dâl ac mae cynnydd mewn tlodi plant ers 2012 ar draws 
y Deyrnas Unedig ac Ewrop wedi’i grynhoi mewn teuluoedd mwy o faint (Stewart et 
al., 2025; y Comisiwn Ewropeaidd, 2026). Er bod teuluoedd mawr yn aml yn cynnwys un 
unigolyn o leiaf sydd mewn gwaith am dâl, maen nhw’n fwy tebygol o fod allan o waith am 
gyfnodau hwy a phrofi mwy o heriau gofal plant, sy’n golygu y gallai fod yn llai hyfyw yn 
ariannol i weithio, neu gyfyngu ar oriau gwaith (Llywodraeth yr Alban, 2025).

5.3.3 Rhieni unigol

	� Ymhlith oedolion oedran gweithio sydd â phlant yn y Deyrnas Unedig, mae 37% o 
aelwydydd rhiant unigol yn byw mewn tlodi o gymharu ag 20% o deuluoedd â pharau 
(DWP, 2026).

	� Mae 42% o blant mewn teuluoedd rhiant unigol yn y Deyrnas Unedig yn byw mewn 
tlodi, o gymharu â 24% mewn aelwydydd â dau riant (DWP, 2026).

Mae rhieni unigol yn wynebu gofynion deuol bod yn ‘enillydd cyflog’ a phrif ofalwr eu 
plant, sy’n golygu eu bod yn fwy tebygol o weithio’n rhan-amser a bod mewn swyddi sy’n 
talu’n isel a swyddi ansicr (Gingerbread a WBG, 2021; Llywodraeth yr Alban, 2025). Mae 
rhieni unigol hefyd yn fwy tebygol o fod â chymwysterau isel neu ddim cymwysterau, 
ac mae’r rhai sydd â graddau’n fwy tebygol o weithio mewn galwedigaethau sgiliau isel 
neu ganolig (Llywodraeth yr Alban, 2025). Mae dadansoddiad yn dangos bod angen i 
oriau gwaith ac incwm rhieni unigol gynyddu’n sylweddol i ddianc rhag tlodi; cyfrifodd 
Gweithredu dros Blant (2024) fod angen i gyflog aelwydydd rhiant unigol gynyddu £8,000 
neu fwy y flwyddyn i’r hyn sy’n cyfateb i 17 awr ychwanegol o oriau gwaith yr wythnos.

Mae ymchwil dulliau cymysg yn amlygu’r rhwystrau strwythurol sy’n cyfyngu ar allu rhieni 
unigol i gael gwaith cynaliadwy yn gyson. Er enghraifft, wynebodd rhieni unigol a brofodd 
ddiweithdra yn ystod y pandemig anawsterau wrth ailymuno â’r gweithlu a ysgogwyd 
gan argaeledd cyfyngedig gwaith hyblyg a rhan-amser a diffyg gofal plant dibynadwy a 
fforddiadwy (Clery et al., 2023). Roedd y cyfuniad hwn yn golygu bod llawer o rieni unigol 
yn amau a fyddent ar eu hennill yn ariannol mewn gwaith am dâl, ac roedd profiadau 
negyddol o gymorth y Ganolfan Byd Gwaith yn gyffredin hefyd. Amlygodd ymchwil 
gynharach yn y Deyrnas Unedig hefyd fod camgyfatebiaeth rhwng y gofynion dwys ar 
hawlwyr Credyd Cynhwysol i chwilio am waith a’r angen i gydbwyso cyfrifoldebau gofal 
(Haux et al., 2012). Dangosodd ymchwil arall a gynhaliwyd gyda rhieni unigol ar incwm 
isel yn yr Alban wledig rwystrau ychwanegol rhag gwaith digonol a llesiant, gan gynnwys 
costau trafnidiaeth, allgáu digidol, diffyg hyder a mynediad cyfyngedig at ofal plant 
(McHardy, 2013).

Profiadau o’r system budd-daliadau lles 

Mae rhieni unigol yn aml yn dibynnu ar les fel ffynhonnell incwm bwysig (Gingerbread a 
WBG, 2021). Fodd bynnag, mae natur y system les ac amodoldeb gwaith yn cael effaith 
anghymesur ar rieni unigol (Andersen, 2023; Reis, 2025). Mae polisïau fel y cap ar fudd-dal 
a’r terfyn dau blentyn wedi cynyddu’r pwysau ar aelwydydd rhiant unigol ymhellach a nhw 
yw’r grŵp y mae’r newidiadau a’r toriadau i les ers 2010 wedi effeithio arnynt fwyaf, gan 
golli bron £7,000 y flwyddyn ar gyfartaledd (WBG, 2024).



30

Cynhaliaeth plant

Mae cynhaliaeth plant yn ddull pwysig o leddfu tlodi plant ymhlith teuluoedd sydd wedi 
gwahanu, ac mae methiannau talu, gan gynnwys talu’n afreolaidd, talu’n rhannol neu 
ddiffyg talu, yn gallu cyfrannu at ansicrwydd ariannol a chaledi ymhlith rhieni unigol, sy’n 
fenywod gan amlaf (y Bartneriaeth Trawsnewid Cynhaliaeth Plant, 2025; y Pwyllgor Gwaith 
a Phensiynau, 2023). Ac eto, y farn gyffredinol yw nad yw’r Gwasanaeth Cynhaliaeth Plant 
presennol yn addas i’r diben. Mae tystiolaeth ar draws amrywiol adolygiadau annibynnol, 
pwyllgorau seneddol ac adroddiadau trydydd sector yn amlygu gwendidau parhaus o ran 
gorfodi a chywirdeb cyfrifiadau a diffyg amddiffyniad i oroeswyr camdriniaeth. Nid oes gan 
fwy na miliwn o deuluoedd sydd wedi gwahanu drefniant cynhaliaeth ar waith (Pwyllgor 
Cyfrifon Cyhoeddus Tŷ’r Cyffredin, 2022).

Bydd y Gwasanaeth Cynhaliaeth Plant yn cael ei ddiwygio yn 2027-28, gyda’r nod o 
symleiddio’r system, gwella cydymffurfedd a lleihau costau annheg. Mae amcangyfrifon 
modelu’r DWP yn dangos y bydd y diwygiadau arfaethedig yn codi tua 20,000 o blant allan 
o dlodi cymharol (ar ôl costau tai) (DWP, 2025a). 

5.3.4 Pobl ag anableddau

	� Y gyfradd dlodi ar gyfer pobl anabl yng Nghymru yw 32% (JRF, 2025a).

	� Mae 14% o bobl anabl neu bobl sydd â salwch hirsefydlog cyfyngol yng Nghymru yn 
byw mewn aelwyd sydd mewn amddifadedd materol o gymharu â 10% o bobl nad 
ydynt yn anabl (Llywodraeth Cymru, 2025).

	� Mae 53% o oedolion oedran gweithio sydd ag anableddau yn y Deyrnas Unedig mewn 
cyflogaeth o gymharu ag 83% o oedolion nad ydynt yn anabl (DWP, 2026b).

Mae’r risg sylweddol uwch o dlodi ymhlith pobl ag anableddau yn adlewyrchu cyfraddau 
cyflogaeth is a’r costau ychwanegol, y gellid eu hosgoi, sy’n gysylltiedig ag anabledd (y 
Grŵp Hollbleidiol Seneddol ar Dlodi ac Anghydraddoldeb, 2025; Wright et al., 2024). Mae 
llawer o bobl ag anableddau sydd mewn cyflogaeth yn profi tlodi mewn gwaith o hyd pan 
ystyrir treuliau sy’n gysylltiedig ag anabledd (y Grŵp Hollbleidiol Seneddol ar Dlodi ac 
Anghydraddoldeb, 2025). Yn aml, mae’r treuliau hyn yn cael eu gwrthbwyso’n rhannol yn 
unig gan fudd-daliadau fel Taliad Annibyniaeth Personol, a gall prosesau asesu cymhleth ac 
estynedig olygu bod cymorth yn cael ei oedi neu’n annigonol (JRF, 2026a).

Mae menywod ag anableddau yn wynebu anfanteision strwythurol unigryw a dwysach. 
Fe allent gael trafferth ymuno â’r farchnad lafur, maen nhw’n aml yn gweithio llai o oriau, 
maen nhw wedi’u gorgynrychioli mewn gwaith sy’n talu’n isel a gwaith ansicr ac maen 
nhw’n wynebu cyfraddau uwch o wahaniaethu yn y gweithle (Kim et al., 2020; Navani et al., 
2023). Mae’r risgiau economaidd hyn yn cael eu dwysáu gan anghydraddoldebau rhywedd 
ehangach. Mae menywod ag anableddau’n profi cyfraddau uwch o gam-drin domestig ac 
ymosodiad rhywiol ac aflonyddu na menywod nad ydynt yn anabl (ONS, 2021), ac mae eu risg 
yn cael ei dwysáu gan ffactorau fel bod yn ddibynnol ar bartneriaid neu ofalwyr am gymorth, 
yn ogystal â bod mewn perygl o fathau unigryw o gam-drin sy’n gysylltiedig ag anabledd, fel 
cadw cymhorthion symudedd neu gymorth personol yn ôl (Balderston et al., 2019).

Mae bylchau o ran gweithredu a gorfodi mesurau a luniwyd i gynorthwyo pobl anabl i gael 
gwaith, fel yr hawl i addasiadau rhesymol o dan Ddeddf Cydraddoldeb 2010, yn cyfyngu 
ar eu heffeithiolrwydd. Er y gallai diwygiadau arfaethedig yn y Bil Cydraddoldeb (Hil ac 
Anabledd) wella tryloywder, amlygwyd efallai na fyddant yn mynd i’r afael â sbardunwyr 
strwythurol ehangach y bwlch cyflogaeth anabledd (Berghs a Wilkinson, 2025).  

5.3.5 Menywod ethnig leiafrifol a mudol

	� Mae 47% o aelwydydd a arweinir gan rywun o leiafrif ethnig yng Nghymru yn byw 
mewn tlodi, o gymharu â 22% o aelwydydd gwyn, ac maen nhw’n fwy tebygol o brofi 
tlodi dwys iawn (58% o gymharu â 43%) (JRF, 2025a).

	� Mae samplau bach yn cyfyngu ar ddadgyfuno yng Nghymru, ond mae data ledled 
y Deyrnas Unedig yn dangos risgiau tlodi uwch o lawer ymhlith cymunedau Du, 
Bangladeshaidd a Phacistanaidd (DWP, 2026).

	� Mae 47% o blant mewn aelwydydd a arweinir gan rywun o leiafrif ethnig yn y 
Deyrnas Unedig2 yn byw mewn tlodi, o gymharu â 23% o blant mewn teuluoedd gwyn 
(cyfartaledd 3 blynedd; DWP, 2026).

Mae aelwydydd ethnig leiafrifol yn profi lefelau cyson uwch o dlodi, ac mae’r risg hon yn 
dwysáu o ganlyniad i deuluoedd mawr, gorlenwi a dibyniaeth ar waith sy’n talu’n isel a 
gwaith ansicr (JRF, 2026a; Coulter, 2025; y Grŵp Gweithredu ar Dlodi Plant (CPAG), 2023). 
Mae menywod ethnig leiafrifol yn profi anfanteision croestoriadol penodol ac maen 
nhw’n fwy tebygol o fod mewn rolau sy’n talu’n isel, rolau rhan-amser neu rolau ansicr na 
menywod gwyn (CPAG, 2023; Rose et al., 2023). 

Mae tystiolaeth yn awgrymu bod rhwystrau rhag cael gofal plant fforddiadwy a 
chynhwysol yn sbarduno anweithgarwch economaidd ymhlith menywod ethnig leiafrifol 
(Rose et al., 2023). Mae defnydd is o ofal plant hefyd yn gysylltiedig â rhwystrau ieithyddol, 
diffyg ymwybyddiaeth o hawliau a systemau gofal plant nad ydynt yn adlewyrchu 
anghenion diwylliannol na theuluol yn ddigonol (Rose et al., 2023). Mae gan ofalwyr (di-
dâl) anffurfiol o grwpiau ethnig leiafrifol gyfraddau tlodi uwch na gofalwyr anffurfiol sy’n 
wyn (Wyjadlowska et al., 2024).

Mae anghydraddoldebau iechyd ac atgenhedlu yn cyfrannu hefyd gan fod menywod Du ac 
Asiaidd yn profi canlyniadau mamolaeth sylweddol waeth (Felker et al. ar ran MBRRACE-
UK, 2024). Mae hyn yn arwain at oblygiadau pwysig i ymlyniad â’r farchnad lafur ac fe’i 
gwaethygir gan yr anfanteision haenog sy’n dechrau cyn beichiogrwydd, lle mae rhagfarn 
recriwtio hiliol yn gallu croestorri â gwahaniaethu sy’n gysylltiedig â beichiogrwydd, gan 
gynyddu risg menywod ethnig leiafrifol o gael eu heithrio’n gynnar o gyfleoedd gyrfaol 
(Rose et al., 2023).

Mae haenau ychwanegol o anfantais yn effeithio ar fenywod mudol a menywod sy’n ceisio 
lloches, gan eu rhoi nhw a’u teuluoedd mewn perygl uchel o amddifadrwydd (y Grŵp 
Hollbleidiol Seneddol ar Fudo, 2024; Leon, 2023). Mae rhwystrau ieithyddol, darpariaeth 
Saesneg ar gyfer Siaradwyr Ieithoedd Eraill (ESOL) anhyblyg ac amodau fisa cyfyngol yn 
aml yn cyfyngu menywod mudol a menywod sy’n ceisio lloches i swyddi sy’n talu’n isel a 
swyddi ansicr (y Grŵp Hollbleidiol Seneddol ar Fudo, 2024).

2  A gategoreiddir fel Asiaidd/Asiaidd Prydeinig neu Ddu/Affricanaidd/Caribïaidd/Du Prydeinig.

5.3.6 Aelwydydd o’r un rhyw a theuluoedd LHDTC+

	� Nid yw rhywioldeb wedi’i archwilio’n ddigonol yn ymchwil tlodi’r Deyrnas Unedig, ac 
nid yw’r data presennol yn cyfleu sut mae teuluoedd LHDTC+ yn profi cyflog isel a 
thlodi (Kühne et al, 2019).

Yn aml, nid yw setiau data mawr ar dlodi, digartrefedd ac amddifadedd materol yn 
cyfeirio at gyfeiriadedd rhywiol, neu fe’i cesglir yn unig o bartneriaethau o’r un rhyw 
sy’n cyd-fyw. Prin yw’r dystiolaeth sy’n cyfeirio at ffactorau strwythurol sy’n ffurfio 
profiadau economaidd aelwydydd o’r un rhyw, rhieni LHDTC+ a’u teuluoedd. Mae ymchwil 
feintiol yn canfod patrymau rhyweddol yn gyson yng 
nghanlyniadau’r farchnad lafur yn ôl cyfeiriadedd 
rhywiol, gan fod dynion hoyw a deurywiol yn fwy 
tebygol o ennill llai na dynion heterorywiol, tra 
bod menywod lesbiaidd yn tueddu i ennill mwy 
na menywod heterorywiol (Drydakis, 2021). 
Adlewyrchir y patrymau hyn yn y defnydd 
o les, gan fod dynion hoyw a deurywiol yn 
fwy tebygol o hawlio budd-daliadau sy’n 
gysylltiedig â gwaith, tra bod menywod mewn 
perthnasoedd o’r un rhyw yn fwy tebygol o 
fanteisio ar gymorth sy’n gysylltiedig â phlant 
(Matthews et al., 2024). Fe allai rhieni LHDTC+ 
wynebu rhwystrau wrth gael cymorth, gan 
gynnwys ofn stigma, drwgdybiaeth o 
wasanaethau ac anawsterau eraill wrth  
lywio systemau lles a luniwyd ar sail  
normau teuluol heterorywiol  
(Matthews et al., 2024).

6.1 Troseddoleiddio tlodi a’i effeithiau rhyweddol

	� Mae tlodi a bregusrwydd yn ffactorau allweddol sy’n sbarduno cysylltiad menywod â’r 
system cyfiawnder troseddol (y Gynghrair Cyfiawnder Menywod Genedlaethol, 2024).

	� Cynyddodd nifer y menywod yng Nghymru a garcharwyd, a remandiwyd, a alwyd yn 
ôl i’r ddalfa ac y rhoddwyd dedfrydau byr o garchar iddynt yn 2024; cynyddodd nifer 
y menywod yn y carchar 2% a chynyddodd y nifer ar remand yn y llys ynadon 25% 
(Jones, 2025).

	� Cafodd 78% o fenywod yng Nghymru ddedfryd o 12 mis neu lai ac roedd 69% o 
fenywod a gafodd ddedfryd o fis neu lai o garchar wedi’u dyfarnu’n euog o ddwyn yn 
2024 (Jones, 2025).

	� Siopladrad (‘dwyn o siopau’) oedd y drosedd fwyaf cyffredin ymhlith menywod yng 
Nghymru a Lloegr yn 2023, gan gynrychioli 27% o’r holl erlyniadau menywod a 40% o 
ddedfrydau o lai na chwe mis o garchar (yr Ymddiriedolaeth Diwygio Carchardai, 2025).

Er bod menywod yn cynrychioli cyfran gymharol fach o’r rhai sy’n dod i gysylltiad â’r system 
cyfiawnder troseddol yng Nghymru a Lloegr, mae tystiolaeth yn awgrymu eu bod yn aml 
yn cael eu trin yn llymach na dynion ac yn fwy tebygol o gael eu troseddoli am droseddau 
lefel isel sy’n gysylltiedig â thlodi (O’Neill, 2025). O ganlyniad i natur yr ystad garchardai 
yng Nghymru a Lloegr, mae’r holl garcharorion benywaidd o Gymru yn cael eu carcharu 
yn Lloegr, sy’n gwaethygu niweidiau cymdeithasol carchariad. Cydnabyddir bod menywod 
sydd yn y carchar yn dioddef yn ddifrifol yn sgil cael eu gwahanu oddi wrth eu plant, ond 
nid oes data ar gael am nifer y menywod o Gymru sydd yn y ddalfa sydd â phlant iau na 18 
oed na faint sy’n feichiog (Jones, 2025).

6.2 Trais yn erbyn menywod a merched  

	� Mae trais yn erbyn menywod a merched yn achosi anghydraddoldebau rhywedd ac yn 
deillio ohonynt (Sefydliad Iechyd y Byd (WHO), 2024).

	� Mae 30% o fenywod 15 oed a hŷn ar draws y byd wedi dioddef trais corfforol a/neu 
rywiol gan bartner agos neu drais rhywiol gan rywun heblaw am bartner yn ystod eu 
hoes (WHO, 2024).

	� Yn y Deyrnas Unedig, mae menywod sy’n byw mewn tlodi yn fwy tebygol o brofi trais 
domestig, rhywiol a chorfforol, ac mae’r cyfraddau’n aml tua dwywaith mor uchel ag 
ymhlith menywod nad ydynt mewn tlodi (McManus et al., 2016).

	� Mae 15% o fenywod yn y Deyrnas Unedig wedi profi cam-drin economaidd gan bartner 
presennol neu flaenorol yn ystod y 12 mis diwethaf; mae’n fwy cyffredin ymhlith 
menywod anabl a menywod Du, Asiaidd a hil leiafrifiedig (Wilson Garwood, 2024).

6 Trais, troseddoleiddio ac ansicrwydd



34

Mae trais yn erbyn menywod a merched yn ffactor trawstoriadol sy’n cysylltu 
anghydraddoldeb rhywedd, tlodi ac allgáu o’r farchnad lafur. Mae adfyd cyfunol tlodi a 
thrais yn tanseilio hyder menywod yn uniongyrchol, yn tarfu ar eu gallu i ddatblygu sgiliau 
ac yn lleihau cyfleoedd cyflogaeth (McManus, et al., 2016). Yn aml, mae dioddefwyr a 
goroeswyr trais gan bartner agos sydd mewn gwaith am dâl yn dweud bod angen iddynt 
gymryd amser i ffwrdd o’r gwaith o ganlyniad i drais a chamdriniaeth, a hynny’n aml am 
gyfnodau estynedig, ac mae lleiafrif yn colli eu swyddi (Blom a Gash, 2024).

Mae cam-drin economaidd, sy’n gallu cynnwys cyfyngu ar fynediad at arian a budd-daliadau 
a chreu dyled dan orfodaeth, yn llwybr pwysig o atgyfnerthu tlodi trwy drais (Fahmy et al., 
2016). Gall cam-drin economaidd olygu bod menywod yn dod yn economaidd ddibynnol ar 
bartner camdriniol neu’n aros yn economaidd ddibynnol arno (Wilson Garwood, 2025).

Pan fydd menywod yn gallu gadael perthynas gamdriniol, maen nhw’n aml yn gwneud 
hynny gydag adnoddau ariannol cyfyngedig, gan gynnwys dyled, hanes credyd gwael a 
lefel isel o gynilion (Cymorth i Ferched, 2019; Llywodraeth yr Alban, 2025). Mae llawer o 
oroeswyr yn dod yn rhieni unigol o ganlyniad, gan ymgymryd â’r prif gyfrifoldebau gofalu 
ochr yn ochr â phwysau ariannol sylweddol (Fahmy et al., 2016).

7.1 Cyflwyniad

Mae’r adran hon yn archwilio sut mae dulliau polisi yng Nghymru a’r Deyrnas Unedig 
ehangach yn mynd i’r afael â sbardunwyr rhyweddol a chroestoriadol tlodi, gan 
ganolbwyntio ar eu cyfraniad at rymuso economaidd (gweler Atodiad 2 am drosolwg o 
newidiadau polisi diweddar ac sydd i ddod). Gan ddefnyddio tystiolaeth ryngwladol, mae’n 
amlygu i ba raddau y mae dulliau presennol yn lleihau cyfyngiadau strwythurol ar fynediad 
menywod at incwm, cyflogaeth a sicrwydd ariannol.

Gan adeiladu ar y bylchau rhwng bwriadau polisi a phrofiad bywyd a amlygwyd yn yr adran 
flaenorol, nodwn feysydd lle gellid cryfhau’r dulliau presennol a thynnwn sylw at gyfleoedd 
i weithredu ar lefelau lleol, cenedlaethol a systemau i leihau risgiau sy’n gysylltiedig â 
thlodi’n fwy effeithiol i fenywod, plant a’u teuluoedd.

7.2 Buddsoddi mewn gofal, gofal plant a’r blynyddoedd 
cynnar

7.2.1 Yr economi ofal

Cydnabyddir yn gyffredin bod buddsoddi yn yr economi ofal yn ffactor pwysig sy’n 
sbarduno cydraddoldeb rhywedd a grymuso menywod yn economaidd. Mae economi ofal 
sy’n gweithio’n dda yn cefnogi unigolion a theuluoedd, ac yn cyfrannu at weithlu iachach, 
creu swyddi a gwell cynhyrchedd. Mae Fframwaith 5R ar gyfer Gwaith Gofal Teilwng yr ILO 
(ILO, 2018) yn amlinellu blaenoriaethau polisi allweddol sy’n pwysleisio’r angen i bob gwlad 
osod gofal wrth wraidd eu seilwaith cymdeithasol ac economaidd:

1.	 Cydnabod, lleihau ac ailddosbarthu gwaith gofal di-dâl

2.	� Gwobrwyo a chynrychioli gweithwyr gofal trwy sicrhau gwaith teilwng yn yr economi ofal

3.	 Hyrwyddo buddsoddiad cyhoeddus mewn gwasanaethau gofal cyffredinol

4.	 Cryfhau dulliau o fesur a monitro gwaith gofal

7 Llywio cyfleoedd i weithredu yng Nghymru

7.2.2 Ehangu mynediad at addysg y blynyddoedd cynnar a gofal plant

Mae polisi gofal plant yn cyflawni swyddogaeth allweddol wrth ffurfio anghydraddoldebau 
o ran cyfranogiad menywod yn y farchnad lafur ac mae’n ganolog i fynd i’r afael â thlodi 
rhyweddol. Fodd bynnag, nid yw’r wladwriaeth yn darparu digon o gymorth gyda gofal 
plant ar hyn o bryd i helpu menywod i gael gwaith sicr a chynaliadwy. Mae bylchau mewn 
gofal plant fforddiadwy, hyblyg a chynhwysol yn cyfyngu ar faint o oriau y gall menywod 
weithio a’r math o swyddi y gallant eu derbyn.

Yng Nghymru, mae Cynnig Gofal Plant Cymru ac ehangu elfen gofal plant Dechrau’n Deg 
i bob plentyn dwyflwydd oed yn fuddsoddiadau polisi sylweddol. Fodd bynnag, mae 
heriau’n parhau. Nid yw Cynnig Gofal Plant Cymru yn cyd-fynd yn llwyr ag oriau gwaith 
safonol, sy’n golygu bod angen i deuluoedd brynu oriau gofal plant ychwanegol i bontio’r 
bwlch (Democratiaid Rhyddfrydol Cymru, 2023). Mae heriau fforddiadwyedd ac argaeledd 
yn rhwystrau allweddol o hyd, yn enwedig i deuluoedd incwm isel sy’n gweithio (Hodges 
et al., 2025). Mae ehangu Dechrau’n Deg yn newid pwysig tuag at ddull mwy cyffredinol, 
a allai wella anghydraddoldebau o ran mynediad cynnar at ofal plant. Fodd bynnag, bydd 
yr effaith ar gyflogaeth mamau ac incwm aelwydydd yn dibynnu ar ba mor dda y mae’r 
ddarpariaeth yn cyd-fynd ag oriau gwaith, p’un a yw’n addas i batrymau gwaith ansicr neu 
amrywiol a sut mae’n integreiddio â systemau cyflogaeth a lles ehangach.

Mae tystiolaeth ryngwladol yn amlygu gwerth archwilio dulliau polisi amgen o ddarparu 
gofal plant. Mae sawl gwlad yn cysylltu’r hawl i ofal plant â diwedd absenoldeb rhiant er 
mwyn darparu mynediad parhaus (“di-fwlch”), amser llawn lle mae’r costau am ddim ar yr 
adeg defnydd neu wedi’u capio trwy ffioedd sy’n seiliedig ar incwm (COFACE Teuluoedd 
Ewrop, 2025; gweler Atodiad 1, Tabl 6). Fodd bynnag, mae tystiolaeth o Ganada yn dangos 
nad yw diwygiadau fforddiadwyedd yn ddigonol ar eu pen eu hunain a’u bod yn gallu 
lleihau mynediad i rai teuluoedd yn anfwriadol (Japel a Welp, 2009; Burns et al., 2025). Er 
mwyn osgoi newid anghydraddoldeb o ran fforddiadwyedd i fod yn anghydraddoldeb o ran 
argaeledd, mae angen buddsoddiad cymesur i ehangu’r cyflenwad gofal plant, datblygu 
capasiti’r gweithlu a diogelu darpariaeth o ansawdd uchel.

Mae dewisiadau polisi ynglŷn â gofal plant yn cynnwys cyfnewidiadau pwysig, hefyd. Yn 
aml, honnir bod cymorthdaliadau gofal yn y cartref yn ehangu dewisiadau rhieni, ond mae 
tystiolaeth o’r Almaen a’r Ffindir yn dangos bod symud gofal i ffwrdd oddi wrth ofal plant 
ffurfiol o ansawdd uchel tuag at ddarpariaeth yn y cartref neu o ansawdd is yn gallu lleihau 
cyflogaeth mamau heb ddarparu buddion datblygiadol clir na chyson i blant. Yn yr Almaen, 
roedd teuluoedd rhiant unigol ac aelwydydd lle’r oedd mamau’n brif enillwyr cyflog yn llai 
tebygol o elwa o gymorthdaliadau gofal yn y cartref (Collischon et al., 2024) ac yn y Ffindir, 
roedd y polisi wedi lleihau cyflogaeth mamau ac arwain at ganlyniadau gwaeth i blant o 
gymharu â pholisïau a oedd yn ehangu mynediad at ofal plant ffurfiol o ansawdd uchel 
(Gruber et al., 2025). Er bod y dystiolaeth ynglŷn ag effeithiau ymddygiadol tymor byr 
cymorthdaliadau gofal yn y cartref yn gymysg, mae’r dystiolaeth yn awgrymu, at ei gilydd, 
bod ehangu gofal plant o ansawdd uchel yn cefnogi cyflogaeth rhieni a datblygiad plant yn 
well (Baker et al., 2019; Havnes a Mogstad, 2015).

7.2.3 Newid a ffurfio arferion ynglŷn â chyfrifoldebau gofalu

Mae polisi absenoldeb teuluol yn y Deyrnas Unedig yn parhau i atgyfnerthu patrymau gofal 
rhyweddol (Tarrant et al., 2026). Mewn cyferbyniad, mae gwledydd eraill yn dangos bod 
dyluniad polisi’n gallu ysgogi newid (Bergqvist a Saxonberg, 2017; Ellingsæter a Kitterød, 
2023). Mae tystiolaeth ryngwladol o’r gwledydd Nordig ac, yn fwy diweddar, o Sbaen a’r 
Almaen yn dangos mai absenoldeb unigol, anhrosglwyddadwy (h.y. cwotâu ‘defnyddio neu 
golli’) sy’n talu’n dda yw’r ffordd fwyaf effeithiol o hyrwyddo gofalu ac ymwneud mwy 
cyfartal gan rieni (Kvande a Brandth, 2019; Farré et al., 2025). Fodd bynnag, nid yw dyluniad 
polisi ar ei ben ei hun yn ddigon i newid arferion ac ymddygiadau sydd wedi ymwreiddio 
(Bergqvist a Saxonberg, 2017; Tarrant et al., 2026). Mae tystiolaeth yn dangos bod defnydd 
tadau o absenoldeb rhiant a rhannu cyfrifoldebau gofalu’n fwy cyfartal yn cael eu ffurfio 
gan ddiwylliant y gweithle, cyfyngiadau ariannol a disgwyliadau cymdeithasol ehangach, 
hefyd (Hodkinson a Brooks, 2023). Felly, mae’r dystiolaeth ryngwladol yn awgrymu 
bod angen cyfatebiaeth rhwng polisi, arferion y gweithle a’r farchnad lafur, a normau 
diwylliannol ehangach i gyflawni newid parhaus mewn arferion gofalu.

7.3 Ysgogwyr polisi gweithle a macro-economaidd

Mae ysgogwyr polisi gweithle a macro-economaidd yn cyflawni rôl allweddol wrth leihau 
tlodi mewn gwaith a helpu i rymuso menywod yn economaidd, yn enwedig mewn sectorau 
a nodweddir gan gyflog isel, oriau ansicr a chyfleoedd cyfyngedig i gamu ymlaen. Mae’r 
egwyddorion ‘gwaith teg’ yng Nghymru yn hyrwyddo tâl a buddion teg, llais y gweithwyr 
a chynrychiolaeth gyfunol, sicrwydd a hyblygrwydd, cyfleoedd ar gyfer mynediad, twf 
a datblygiad, amgylchedd gwaith diogel a chynhwysol, a hawliau cyfreithiol sy’n cael 
eu parchu ac sy’n cael effaith wirioneddol (Gwaith Teg Cymru, 2019). Rhoddir pwyslais 
allweddol ar ymgorffori rolau hyblyg a rhan-amser ar bob lefel, gan gydnabod nad yw 
hyblygrwydd ar ei ben ei hun yn ddigonol os caiff ei gynnig mewn rolau sy’n talu llai yn 
unig, a bod ansawdd swyddi, dilyniant ac oriau sicr yn allweddol i fynd i’r afael â thlodi 
mewn gwaith rhyweddol. Mae’r dull Gwaith Teg yn ceisio lleihau’r cyfnewidiad rhwng 
gwaith am dâl a chyfrifoldebau gofalu, gan alluogi cyfranogiad parhaus yn y farchnad lafur.

7.3.1 Cymorth cyflogadwyedd wedi’i dargedu ar gyfer rhieni

Mae rhaglenni fel Rhieni, Gofal Plant a Chyflogaeth (PaCE) yn dangos gwerth cymorth 
gwirfoddol un i un, wedi’i deilwra wrth wella canlyniadau cyflogaeth ar gyfer rhieni sy’n 
wynebu rhwystrau rhag gweithio. Mae tystiolaeth yn dangos dilyniant cryf i waith ar gyfer 
y rhai sy’n cymryd rhan mewn PaCE, ond roedd canlyniadau gwahaniaethol hefyd, gan 
gynnwys dilyniant cyflogaeth is ymhlith rhieni unigol, rhieni â chyflyrau iechyd sy’n cyfyngu 
ar waith, a’r rhai sy’n profi allgáu hirdymor o’r farchnad lafur (Burrowes, et al., 2023; 
Burrowes a Davies, 2023). Mae defnydd cyfyngedig o gymorth gofal plant, a oedd yn ffurfio 
rhan o PaCE, yn amlygu i ba raddau y mae gofal plant fforddiadwy a hyblyg yn cyfyngu’n 
sylfaenol ar ymyriadau cyflogaeth. Mae tystiolaeth o’r Alban yn atgyfnerthu’r ffaith bod 
cymorth cyflogadwyedd yn fwy effeithiol pan fydd wedi’i integreiddio â darpariaeth gofal 
plant. Dangosodd gwerthusiad o’r Gronfa Gweithio i Deuluoedd, a gynhaliwyd o 2004-08, 
fod cyfuno mynediad at ofal plant parhaus a chymorth cyflogadwyedd wedi’i dargedu yn 
gwella canlyniadau cyflogaeth ymhlith rhieni difreintiedig (McQuaid et al., 2009). Gyda’i 
gilydd, mae’r dystiolaeth hon yn awgrymu er bod rhaglenni cyflogadwyedd wedi’u targedu 
yn gallu bod yn effeithiol, mae eu heffaith yn gyfyngedig oni bai y cânt eu hymgorffori o 
fewn systemau cymorth gofal plant ehangach.

7.3.2 Mynd i’r afael â chyflog isel a chefnogi camu ymlaen mewn gwaith

Mae polisi cyflog, gan gynnwys yr ymrwymiad Cyflog Byw Gwirioneddol i weithwyr 
gofal cymdeithasol yng Nghymru, yn ysgogiad pwysig i fynd i’r afael â chyflog isel. 
Mae tystiolaeth werthuso’n dangos bod mwy o weithwyr gofal cymdeithasol o 
lawer yn manteisio ar y Cyflog Byw Gwirioneddol yng Nghymru nag yn Lloegr, ond 
bod gwahaniaethau ethnig yn parhau, sy’n dangos bod angen rhoi sylw agosach i 
anghydraddoldebau croestoriadol (Webster et al., 2025). At hynny, mae llawer o weithwyr 
gofal cymdeithasol yn parhau i brofi caledi ariannol, sy’n awgrymu nad yw uwchraddio 
cyflogau yn unig yn ddigonol i wrthbwyso effeithiau cyfunol oriau isel, costau byw uchel 
ac amodau ehangach y farchnad lafur. Mae’r canfyddiadau hyn yn adlewyrchu heriau 
ehangach sy’n gynhenid mewn ymyriadau cyflog penodol i sector; er eu bod yn hanfodol i 
fynd i’r afael â chyflogau isel, mae’n rhaid iddynt gyd-fynd â gwelliannau i amodau gwaith, 
oriau sicr a llwybrau i gamu ymlaen (Cominetti, 2024).

7.4 Amddiffyniad cymdeithasol, trethiant a diwygiadau lles

Mae systemau amddiffyniad cymdeithasol, trethiant a lles yn ganolog i ffurfio risgiau 
rhyweddol tlodi, yn enwedig lle nad yw gwaith am dâl yn gwarantu sicrwydd economaidd. 
Mae tystiolaeth ryngwladol yn dangos bod systemau sy’n dibynnu’n drwm ar enillion 
unigol, darpariaeth gan gyflogwyr, neu hanes cyfraniadau yn tueddu i atgynhyrchu 
anghydraddoldebau rhywedd yn hytrach na’u lliniaru (Razavi et al., 2024).

Mae tystiolaeth yn dangos nad yw system lles cymdeithasol bresennol y Deyrnas Unedig 
yn darparu rhwyd ddiogelwch amddiffynnol yn gyson. Dibynnir ar fathau o gymorth yn ôl 
disgresiwn i fynd i’r afael â’r diffygion hyn (Sims et al., 2026). Yng Nghymru, cydnabuwyd 
bod y ffordd gymhleth a darniog y mae budd-daliadau’n cael eu darparu yn gysylltiedig ag 
ymwybyddiaeth isel a heriau wrth lywio’r system (Sefydliad Bevan, 2024). Mae tystiolaeth 
ryngwladol yn dangos pwysigrwydd dylunio system syml a chynhwysol mewn polisi 
amddiffyniad cymdeithasol, a bod hawliadau cyffredinol neu sydd ar gael yn eang, baich 
gweinyddol isel, a dulliau darparu awtomatig neu hawdd eu defnyddio yn gysylltiedig â 
mwy o ddefnydd a llai o fylchau mewn amddiffyniad (OECD, 2024c).  

7.4.1 Dylunio system a thybiaethau rhyweddol

Mae system les y Deyrnas Unedig wedi’i threfnu ar sail model sy’n canolbwyntio ar waith, 
gan dybio cyflogaeth sefydlog, barhaus. Mae hyn yn gwrthdaro â phrofiad bywyd menywod 
o’r farchnad lafur ac, o ganlyniad, yn aml nid yw systemau treth a budd-dal yn darparu’n 
ddigonol ar gyfer trywydd bywyd gwaith amrywiol menywod sy’n destun tarfu, felly fe allai 
diwygiadau lles barhau i atgyfnerthu anghydraddoldebau rhyweddol yn hytrach na’u lleihau.

Mae ysgogwyr polisi allweddol yn cynnwys dyluniad budd-daliadau mewn gwaith. Mae 
diwygiadau diweddar i Gredyd Cynhwysol wedi cryfhau cymhellion i weithio a chynyddu 
incwm clir, ond nid ydynt yn cynnig llawer o amddiffyniad o hyd i deuluoedd sy’n wynebu 
oriau sy’n amrywio, cyfrifoldebau gofalu neu gostau sy’n gysylltiedig ag anabledd. Mae’r 
cyfyngiadau hyn yn amlygu bylchau yn y ffordd y mae’r system yn cefnogi gweithwyr 
annodweddiadol. Er enghraifft, mae Sefydliad Bevan (Lang, 2022) wedi amlinellu’r 
heriau amrywiol sy’n wynebu gweithwyr hunangyflogedig yng Nghymru ac wedi gwneud 
argymhellion polisi, gan gynnwys sicrhau bod pobl hunangyflogedig ar incwm isel yn cael 
mynediad cyfartal at fudd-daliadau Cymru. 

Mae Cymru wedi ceisio lliniaru rhai effeithiau trwy ysgogwyr lleol, fel y Gronfa Cymorth 
Dewisol. Er bod y mesurau hyn yn rhwydi diogelwch pwysig, maen nhw’n gweithredu’n 
ymatebol ac nid ydynt yn newid y ffactorau strwythurol sy’n cynyddu anghydraddoldebau 
rhywedd yn y bôn. Mae Llywodraeth Cymru wedi mynegi uchelgais i ddatblygu System 
Budd-daliadau Cymru sy’n fwy ‘cydlynol a thosturiol’ ac mae’n cydnabod bod defnydd 
isel yn her barhaus mewn systemau nawdd cymdeithasol sy’n dibynnu ar brawf modd. 
Mae Siarter Budd-daliadau Cymru yn ymrwymo Llywodraeth Cymru ac awdurdodau lleol 
i egwyddorion sydd â’r nod o symleiddio mynediad a gwella defnydd. Mae dulliau mwy 
gweddnewidiol, fel y Cynllun Peilot Incwm Sylfaenol yng Nghymru, yn dangos potensial 
modelau sicrwydd incwm amgen a allai fod yn well am amddiffyn grwpiau sydd â 
chyfrifoldebau gofalu neu allu cyfyngedig i wneud gwaith amser llawn.

7.4.2 Cymorth incwm sy’n canolbwyntio ar blant

Ceir tystiolaeth ryngwladol gref i ddangos bod taliadau plant uniongyrchol yn lleihau tlodi 
plant, yn seiliedig ar enghreifftiau o’r Alban, Iwerddon, Canada a Gogledd Iwerddon. Mae 
gwersi a ddysgwyd o gynllun Taliad Plant yr Alban yn dangos sut mae ychwanegiadau 
incwm sy’n gysylltiedig â phlant yn gallu gwella incwm aelwydydd a lleihau risgiau tlodi 
(Llywodraeth yr Alban, 2022). Yng Nghymru, mae galwadau am Daliad Plant Cymru yn 
adlewyrchu cydnabyddiaeth gynyddol o’r potensial ar gyfer taliadau sy’n canolbwyntio 
ar blant o fewn pwerau datganoledig. Mae dulliau o’r fath yn cyd-fynd â thystiolaeth bod 
lleihau costau hanfodol yn ysgogiad macro-economaidd grymus trwy gynyddu incwm a 
safonau byw gwirioneddol teuluoedd, yn enwedig i aelwydydd sy’n dibynnu ar enillion isel 
neu ansefydlog (Pittaway a Try, 2025).

7.4.3 Amddiffyniad cymdeithasol sy’n ystyriol o rywedd yng Nghymru

Mae Cymru wedi ceisio mynd i’r afael ag anghenion rhyweddol o fewn cyfyngiadau 
presennol trwy grantiau wedi’u targedu ac ymyriadau sy’n ystyriol o rywedd, er enghraifft, 
y grantiau Urddas Mislif a Mamolaeth. Mae Llywodraeth Cymru hefyd wedi archwilio 
taliadau Credyd Cynhwysol rhanedig. Mae mesurau o’r fath yn adlewyrchu cydnabyddiaeth 
gynyddol nad yw budd-daliadau ar gyfer aelwydydd yn trosi’n sicrwydd unigol o reidrwydd, 
a bod dosbarthiad adnoddau o fewn aelwydydd yn bwysig i ymreolaeth a lles menywod.

Er mwyn mynd i’r afael â’r bwlch pensiwn rhywedd, mae angen i gynlluniau pensiwn 
sy’n ymatebol i rywedd fod yn rhan o systemau amddiffyniad cymdeithasol cyffredinol 
(ILO, 2026). Mae’r dyluniad presennol yn atgyfnerthu’r bwlch ac yn golygu bod angen 
gweithredu’n uniongyrchol trwy ddiwygiadau polisi pensiwn a chymryd camau y tu hwnt i’r 
system bensiynau (Cyngres yr Undebau Llafur (TUC), 2025). Mae camau gweithredu mewn 
polisïau i wella mynediad at waith sicr sy’n talu’n ddigonol a diwygio absenoldeb rhiant yn 
allweddol hefyd i wella sicrwydd ariannol hirdymor menywod.

7.4.4 Hawliau gweithwyr, gorfodi a mynediad at hawliau

Yn aml, nid yw cyfraniad hawliau gweithwyr at amddiffyniad cymdeithasol ac atal tlodi yn 
cael ei gydnabod digon. Fodd bynnag, mae tystiolaeth yn dangos bod bwlch parhaus rhwng 
hawliau cyflogaeth ffurfiol a gallu gweithwyr i fanteisio arnynt yn ymarferol, yn enwedig 
ymhlith grwpiau cyflog isel ac agored i niwed (Judge a Slaughter, 2023; Jenkins, 2024; 
Pósch et al., 2026).

Mae dulliau polisi sy’n dibynnu ar hawliau statudol yn unig heb fesurau gorfodi, cyfathrebu 
a chymorth digonol yn peryglu dwysáu anghydraddoldebau. Mae tystiolaeth ryngwladol yn 
amlygu pwysigrwydd dylunio systemau’n syml, cyfathrebu cliriach a chymorth sefydliadol cryf 
i alluogi gweithwyr i arfer eu hawliau (Judge a Slaughter, 2023). Mae systemau mwy effeithiol 
yn tueddu i gyfuno trefniadau llywodraethu syml â mathau gweithredol o gymorth, gan 
gynnwys partneriaethau cymdeithasol a chymorth cymdeithasol ar gyfer hawliau gweithwyr.

Yng Nghymru, cydnabyddir yn gynyddol bod gwella ymwybyddiaeth a chryfhau lleisiau 
yn ganolog i gyflawni Gwaith Teg. Argymhellodd Comisiwn Gwaith Teg 2019 gamau 
gweithredu i sicrhau bod gweithwyr yn deall eu hawliau a bod ganddynt lwybrau ystyrlon 
i’w harfer, gan gynnwys cryfhau rôl undebau llafur a chynnal ymgyrchoedd ymwybyddiaeth 
gyhoeddus ar safonau cyflogaeth deg.

7.5 Ymgorffori cyllidebu rhyweddol  

Mae ymgorffori cydraddoldeb rhywedd mewn polisi cyllidol ac amddiffyniad cymdeithasol 
yn golygu bod angen newid systemig i’r ffordd y mae cyllidebau’n cael eu llunio, eu 
gweithredu a’u gwerthuso. Mae Cymru wedi dechrau mabwysiadu egwyddorion cyllidebu 
rhywedd-ymatebol i integreiddio safbwynt rhyweddol yn y broses gyllidebol er mwyn 
hyrwyddo cydraddoldeb. Mae cynlluniau peilot yng Nghymru yn dangos potensial a 
chyfyngiadau integreiddio cyllidebu rhywedd-ymatebol. Mae wedi rhoi mwy o sylw i fylchau 
mewn cyfranogiad ac ysgogi addasiadau i raglenni, ond amlygwyd heriau sy’n codi’n fynych 
hefyd (Llywodraeth Cymru, 2025d). Yn aml, cyflwynwyd cyllidebu rhywedd-ymatebol ar ôl i 
raglenni gael eu dylunio, roedd data wedi’i ddadgyfuno yn ôl rhywedd a data croestoriadol 
yn gyfyngedig, ac roedd diffyg arweiniad clir, capasiti a chefnogaeth gan bartneriaid 
cyflawni. Mae dadansoddiad gan y Grŵp Cyllideb Menywod yn awgrymu bod Cyllideb 
Derfynol 2026-27 Llywodraeth Cymru yn dangos nad yw rhywedd yn cael ei ddadansoddi fel 
mater o drefn wrth wneud penderfyniadau cyllidol (WBG, 2026). Mae’r dadansoddiad hwn 
yn atgyfnerthu’r angen i gryfhau’r defnydd o gyllidebu rhywedd-ymatebol yng Nghymru, 
gan ei ystyried yn offeryn craidd ar gyfer llunio polisïau’n fwy teg ac effeithiol yng Nghymru.

Mae tystiolaeth ryngwladol yn awgrymu bod cyllidebu rhywedd-ymatebol yn fwyaf 
effeithiol pan fydd ymrwymiad gwleidyddol cryf, ymgorffori cyfreithiol, arweinyddiaeth 
gan weinyddiaethau cyllid, seilwaith data cadarn ac ymgysylltiad parhaus â chymdeithas 
sifil (O’Hagan et al., 2019; Marks Rubin a Bartle, 2021). Mae enghreifftiau rhyngwladol, fel 
fframweithiau cyllidebu rhywedd-ymatebol hirsefydlog yn Sbaen (Andalwsia), Awstria a 
De Korea yn dangos sut y gellir ymgorffori dadansoddi rhywedd ar draws y cylch cyllidebu 
cyfan, o ffurfio i archwilio a gwerthuso (Marks Rubin a Bartle, 2021; gweler Atodiad 1, Tabl 
7 am enghreifftiau rhyngwladol o gyllidebu rhywedd-ymatebol).

7.6 Rhaglenni sy’n gweithredu strategaethau grymuso 
economaidd

Mae’r model cymorth nawdd cymdeithasol presennol, sy’n ddarniog ac yn ymatebol, 
yn dangos cyfyngiadau’r system ac yn awgrymu gwerth posibl archwilio dulliau mwy 
integredig sy’n cyfuno cymorth ariannol â gwasanaethau sy’n mynd i’r afael â chyfyngiadau 
ehangach ar waith, gofal a llesiant. Cydnabyddir yn gynyddol hefyd bod ymyriadau sy’n 
canolbwyntio ar fagu plant neu newid ymddygiad ar gyfer teuluoedd incwm isel yn cael 

effeithiau cyfyngedig neu dymor byr yn aml os na roddir sylw i’r pwysau economaidd 
sylfaenol o fewn y teulu (Axford a Berry, 2023).

Yn y cyd-destun hwn, fe allai dulliau arian parod a mwy gynnig model defnyddiol o gryfhau 
strategaethau lleihau tlodi ac amddiffyniad cymdeithasol. Mae’r dulliau hyn yn integreiddio 
cymorth ariannol rheolaidd â gwasanaethau ategol fel pecyn cydlynol, gan gynnwys 
cymorth gofal plant, iechyd, magu plant a chyflogaeth. Yng Nghymru, mae rhaglenni fel 
Dechrau’n Deg a Theuluoedd yn Gyntaf yn adlewyrchu elfennau o’r dull integredig hwn, 
gan gyfuno cymorth ariannol a chymorth o fath arall â gwasanaethau sy’n mynd i’r afael â 
gofal plant, magu plant a chyflogaeth. Fodd bynnag, mae’r rhaglenni hyn yn gweithredu 
ochr yn ochr â’r system nawdd cymdeithasol ehangach yn hytrach nag oddi mewn iddi.

Mae tystiolaeth ryngwladol yn dangos bod cyfuno cymorth ariannol â gwasanaethau ategol 
yn gallu cryfhau canlyniadau trwy fynd i’r afael â sbardunwyr niferus tlodi sy’n rhyngweithio 
â’i gilydd, yn enwedig lle mae incwm isel yn croestorri â chyfrifoldebau gofal plant, 
anghenion iechyd a rhwystrau rhag cyflogaeth (Pruce et al., 2025). Mae’r effeithiau ar eu 
cryfaf pan fydd cymorth yn barhaus, yn cael ei ddarparu ar adegau allweddol mewn bywyd 
(fel yn ystod beichiogrwydd a phlentyndod cynnar) ac o werth digonol i wella adnoddau’r 
aelwyd (Pruce et al., 2025). Y tu hwnt i ganlyniadau economaidd a datblygiad plant, mae 
tystiolaeth gynyddol bod rhaglenni trosglwyddo arian parod yn gallu cyfrannu at leihau trais 
gan bartner agos, yn bennaf trwy lwybrau sy’n gysylltiedig â mwy o sicrwydd economaidd 
a gwell llesiant emosiynol (Buller et al., 2018). Er na wyddys cymaint am yr effeithiau ar 
gamdriniaeth nad yw’n gorfforol, mae tystiolaeth yn awgrymu bod gwella sefydlogrwydd 
ariannol aelwydydd yn gallu lleihau gwrthdaro a straen o fewn perthnasoedd.

Mae tlodi plant ac anghydraddoldebau iechyd yn rhyweddol ac yn cael eu ffurfio gan 
anghydraddoldebau strwythurol ar hyd oes. Mae rhywedd yn benderfynydd strwythurol 
pwysig, gan ffurfio amlygiad i ofal di-dâl, anfantais yn y farchnad lafur a risgiau tlodi. Mae’r 
ffactorau dynamig hyn yn dylanwadu ar fynediad at adnoddau, cyfleoedd ac incwm o fewn 
aelwydydd ac yn arwain at oblygiadau uniongyrchol i iechyd a llesiant plant. Felly, mae 
angen rhoi sylw i drefniadaeth ryweddol gwaith, gofal ac incwm i fynd i’r afael â thlodi 
plant.

Mae safbwynt gydol oes yn dangos sut mae anfantais yn cronni wrth i amser fynd 
heibio. Yn y blynyddoedd cynnar, mae bylchau mewn gofal plant a defnydd anghyfartal o 
absenoldeb rhiant yn cyfrannu at y gosb famolaeth. Mae anghydraddoldebau addysgol 
yn seiliedig ar gefndir y teulu yn dod i’r amlwg yn gynnar ac yn parhau. Yn ystod oedran 
gweithio, mae’r gosb famolaeth yn ffactor allweddol sy’n sbarduno patrymau rhyweddol 
o gyflog isel, gwaith ansicr a gwahanu galwedigaethol, sy’n cyfyngu ar enillion a dilyniant. 
Yn hwyrach mewn bywyd, adlewyrchir yr anghydraddoldebau hyn mewn bylchau mewn 
cynilion, cyfoeth a phensiynau, gan gyfyngu ar sicrwydd ariannol menywod yn hwyrach 
mewn bywyd. Mae’r prosesau cronnol hyn yn atgyfnerthu tlodi ac yn dal teuluoedd ynddo o 
un genhedlaeth i’r llall. O ganlyniad, nid yw ymatebion polisi ysgogiad unigol, fel rhaglenni 
cymorth cyflogaeth, yn ddigonol ar eu pen eu hunain i fynd i’r afael â’r anghydraddoldebau 
hyn ac mae angen dulliau cydgysylltiedig ar hyd oes.

Felly, mae system sy’n fwy rhywedd-ymatebol yn gofyn am weithredu cydlynol ar 
draws nifer o feysydd polisi. Mae buddsoddi yn yr economi ofal, gan gynnwys cymorth 
gan y wladwriaeth ar gyfer gofal plant a darpariaeth y blynyddoedd cynnar a mwy o 
gydraddoldeb o ran defnydd o absenoldeb rhiant, yn ganolog i leihau’r cyfyngiadau ar 
gyflogaeth ac incwm menywod. Mae gwella ansawdd swyddi trwy ddulliau gwaith teg, 
gan gynnwys swyddi sicr, dilyniant a chyflog a buddion teg, yn hanfodol i fynd i’r afael â 
thlodi mewn gwaith. Gall ailgynllunio systemau amddiffyniad cymdeithasol i adlewyrchu 
patrymau cyflogaeth amrywiol a chyfrifoldebau gofalu yn well gryfhau sicrwydd incwm. 
Mae ymgorffori dadansoddi rhywedd o fewn polisïau a systemau cyllidebol yn allweddol 
hefyd i sicrhau bod ymyriadau’n ymateb i effeithiau dosbarthiadol penderfyniadau polisi yn 
hytrach na thybio bod penderfyniadau’n niwtral o ran rhywedd.

At ei gilydd, mae anghydraddoldeb rhywedd yn strwythurol, yn gronnol ac yn cael ei ffurfio 
gan ddewisiadau polisi. Mae mynd i’r afael â thlodi plant ac anghydraddoldebau iechyd yn 
gofyn am weithredu cydlynol, ar draws systemau sy’n cysylltu polisïau gofal, y farchnad 
lafur ac amddiffyniad cymdeithasol. Fe allai dull o’r fath wella sicrwydd economaidd yn 
barhaus, lleihau risgiau tlodi i fenywod a phlant, ac arwain at fuddion hirdymor i iechyd, 
llesiant a’r economi ehangach yng Nghymru.

Atodiad 1. Tablau

Categori Poblogaeth Defnydd o Absenoldeb 
Rhiant (%)

Cyffredinol Yr holl dadau 59

Yr holl famau 83

Absenoldeb rhiant a rennir 1 (mamau); 4 (tadau)

Ethnigrwydd (tadau yn unig) Gwyn 64

Lleiafrif ethnig 49

Addysg Lefel gradd neu uwch 69

Islaw lefel gradd 55

Dim cymwysterau 47

Incwm >£40,000 y flwyddyn 79

<£20,000 y flwyddyn 45

Sgôr dangosydd 9 
wedi’i gapio [1]

TGAU gradd A/7 
neu uwch [2]

TGAU gradd C/4 
neu uwch [2]

Rhywedd

Gwrywaidd 343.7 15.8% 59.0%

Benywaidd 365.7 22.4% 67.2%

Prydau Ysgol am 
Ddim – cymhwysedd

Anghymwys 379.4 21.3% 67.4%

Cymwys 300.8 7.3% 39.7%

Tabl 1. Defnydd o absenoldeb rhiant yn ôl rhywedd a nodweddion y boblogaeth 
(Cymru, Lloegr a’r Alban)

Tabl 2. Crynodeb o fylchau cyrhaeddiad rhywedd a phrydau ysgol am ddim yng Nghymru

Ffynhonnell: Arolwg Hawliau Rhieni 2019  

Ffynhonnell: [1] Llywodraeth Cymru. Canlyniadau arholiadau: Medi 2024 i Awst 2025; [2] 
Cymwysterau Cymru. Dadansoddiad o Gydraddoldebau Haf 2024: TGAU, Uwch Gyfrannol a 
Safon Uwch 

NEET (%) Di-waith (%) Economaidd 
anweithgar (%)

Pobl ifanc 16-18 oed

Unigolion 13,100 (11.7) 3,200 (2.8) 9,900 (8.9)

Gwrywaidd 6,600 (11.3) 1,500 (2.6) 5,100 (8.8)

Benywaidd 6,600 (12.0) 1,700 (3.1) 4,900 (8.9)

Pobl ifanc 19-24 oed

Unigolion 34,000 (14.7) 11,100 (4.8) 22,900 (9.9)

Gwrywaidd 15,600 (12.9) 5,100 (4.2) 10,500 (8.7)

Benywaidd 18,400 (16.7) 6,100 (5.5) 12,400 (11.2)

Tabl 3. Gwahaniaethau rhywedd o ran NEET yn ôl gweithgarwch economaidd a grŵp 
oedran, 2024 [data dros dro]

Tabl 4. Cyfraddau cyflogaeth ar gyfer dynion a menywod sy’n byw gyda phlant dibynnol 
a hebddynt yn ôl grŵp oedran y rhiant, mis Ebrill i fis Mehefin 2021, y Deyrnas Unedig

Ffynhonnell: Llywodraeth Cymru. Cyfranogiad pobl ifanc mewn addysg a’r farchnad lafur: 
2023 a 2024 (dros dro)

Ffynhonnell: Y Swyddfa Ystadegau Gwladol (2022). Teuluoedd a’r farchnad lafur, y 
Deyrnas Unedig: 2021

Tadau Dynion heb blant 
dibynnol

Mamau Menywod heb blant 
dibynnol

16-24 oed 86.6 49.4 54.3 51.0

25-34 oed 92.4 86.0 69.3 89.5

35-49 oed 93.8 84.5 78.7 82.5

50-64 oed 87.4 71.9 77.5 66.6

Tabl 5. Rhesymau dros anweithgarwch economaidd yn ôl grŵp oedran, Cymru, mis 
Ionawr i fis Rhagfyr 2025

Ffynhonnell: Nomis. Arolwg Blynyddol o’r Boblogaeth – rhanbarthol – rhesymau dros 
anweithgarwch economaidd: mis Ionawr i fis Rhagfyr 2025

Rheswm dros 
anweithgarwch 
economaidd

16-64 oed 16-24 oed 25-49 oed 50-64 oed

Gwrywod

Myfyriwr 24.3 68.5 6.8 -

Gofalu am y teulu/
cartref

5.8 1.5 9.3 7.2

Salwch dros dro 3.4 4.4 4.8 1.9

Salwch tymor hir 38.9 13.3 69.9 41.4

Wedi digalonni 0.5 - - -

Wedi ymddeol 15.2 - - 35.3

Arall 11.8 12.2 7.5 13.8

Menywod

Myfyriwr 23.1 73.3 6.3 -

Gofalu am y teulu/
cartref

21.4 9.3 41.3 15.1

Salwch dros dro 2.1 - 4.3 2.0

Salwch tymor hir 31.2 8.5 39.7 40.8

Wedi digalonni 0.3 - - -

Wedi ymddeol 12.6 - - 30.7

Arall 9.3 8.5 8.2 10.6

Gwlad

Hawl i addysg a gofal 
plentyndod cynnar Costau i rieni
Dechrau Oriau

Denmarc 6 mis Amser llawn Talu ffi, yn seiliedig ar incwm

Estonia 18 mis Amser llawn Am ddim, gyda chyfraniadau achlysurol gan 
rieni

Y Ffindir 9/10 mis Amser llawn Cylch gwirfoddol Talu ffi, yn seiliedig  
ar incwm

Dosbarth cyn ysgol gorfodol 
o 6 oed

Dosbarth cyn ysgol Am ddim

Slofenia 11 mis Amser llawn Talu ffi, yn seiliedig ar incwm

Sweden 12 mis Amser llawn Cylch gwirfoddol Talu ffi, yn seiliedig 
ar incwm; 15 awr yr 
wythnos am ddim  
o 3 oed

Dosbarth cyn ysgol gorfodol 
o 6 oed

Dosbarth cyn ysgol Am ddim

Tabl 6. Hawliau i addysg a gofal plentyndod cynnar mewn gwledydd ‘di-fwlch’

Ffynhonnell: COFACE Teuluoedd Ewrop, 2025. Tabl 1. Gwledydd Di-fwlch. Yn seiliedig ar 
astudiaeth SEEPRO-3 2024 a’r 20fed Adolygiad Rhyngwladol o Bolisïau Absenoldeb ac 
Ymchwil Gysylltiedig 2024.



61

Cam y 
cylch 
cyllidebu

Mentrau posibl Enghreifftiau rhyngwladol

Ll
un

io

yl
li

d
eb

• �Mae asesiadau o’r effaith ar rywedd 
yn ystyried sut mae deddf, polisi, neu 
raglen yn lleihau, yn cynnal, neu’n 
cynyddu annhegwch o ran rhywedd.

• �Mae datganiad cyllideb ar sail rhywedd 
yn ddogfen penodol i rywedd a 
gynhyrchir gan un o asiantaethau’r 
llywodraeth i ddangos beth mae ei 
rhaglenni a’i chyllidebau yn ei wneud 
mewn perthynas â rhywedd. 

• �Cyllidebu rhywedd-ymatebol gyda 
chyfarwyddiadau i asiantaethau’r 
llywodraeth ar sut i ymgorffori rhywedd 
yn eu ceisiadau cyllideb ar gyfer y 
flwyddyn gyllidebu i ddod

• �Mae’r Deyrnas Unedig yn gwneud hyn i 
ryw raddau ar ffurf asesiadau o’r effaith ar 
gydraddoldeb. 

• �Mae’r India wedi bod yn rhyddhau datganiad 
cyllideb ar sail rhywedd ochr yn ochr â’i dogfen 
gyllideb genedlaethol ers 2005.

• �Mae Deddf Cyllid Cenedlaethol 2006 De Korea 
yn mynnu bod y llywodraeth yn cyflwyno 
cyllideb ar sail rhywedd ac adroddiadau 
cydbwysedd rhywedd bob blwyddyn. 

• �Mae gwledydd Ewropeaidd fel Ffrainc, Awstria, 
a Sbaen hefyd yn adrodd gan ddefnyddio 
datganiadau cyllideb ar sail rhywedd.

• �Yn Uganda, De Korea, ac Indonesia, mae 
cylchlythyrau cyllidebu rhywedd-ymatebol 
yn cynnwys templedi ar gyfer datblygu 
datganiad cyllideb rhywedd

C
ym

er
ad

w
yo

yl

li
d

eb

�• �Sefydlu canllawiau penodol i rywedd ar 
gyfer deddfwriaeth gwariant a refeniw

• �Integreiddio iaith penodol i rywedd 
mewn deddfwriaeth

• �Defnyddio canllawiau cyllidebu rhywedd-
ymatebol wrth ddyrannu adnoddau

• �Ymgorffori canlyniadau rhywedd mewn 
nodiadau cyllidol

• �Mae llywodraeth Mecsico wedi cydweithio ag 
INMUJERES (sefydliad nid er elw ym Mecsico) 
yn flaenorol i “sicrhau bod mwy o adnoddau’n 
cael eu neilltuo i bolisïau a rhaglenni sy’n 
mynd i’r afael ag anghenion menywod”. 

• �Creu canllawiau ar gyfer gwario pan 
roddir disgresiwn i asiantaethau

• �Datblygu canllawiau rhywedd ar gyfer 
allanoli, caffael, a dosbarthu grantiau 

• �Gweithredu nodau rhywedd yn 
gysylltiedig â staffio

�• �Yn Sbaen, mae amcanion tegwch rhywedd 
yn cael eu sefydlu gan yr asiantaeth 
gyllideb ganolog gyda chyfraniad gan bob 
gweinyddiaeth graidd.

• �Yn rhan o Ddeddf Grymuso Economaidd Pobl 
Ddu Eang 53 2003 a Deddf Caffael Cyhoeddus 
2024, mae De Affrica yn ymrwymo canran o 
gaffael cyhoeddus i fusnesau a berchnogir 
gan fenywod (ac a berchnogir hefyd gan bobl 
ddu yn aml). 

• �Ymgorffori elfen rhywedd mewn 
archwiliadau ariannol o wariant

• �Gwerthuso nodau rhywedd mewn 
archwiliadau perfformiad sy’n 
canolbwyntio ar allbynnau

• �Archwilio cydymffurfedd â nodau a 
chanllawiau rhywedd.

• �Mae Awstria’n cynnwys gwerthusiadau o 
degwch rhywedd mewn asesiadau o effaith, 
adroddiadau ar berfformiad, a chylch gwaith 
Llys Archwilio’r wlad.

Tabl 7. Enghreifftiau rhyngwladol o gyllidebu rhywedd-ymatebol

Atodiad 2. Cyd-destun polisi’r Deyrnas Unedig: 
deddfwriaeth ddiweddar ac sydd ar ddod

Mae’r atodiad hwn yn rhoi trosolwg o’r cyd-destun polisi presennol ac sydd ar ddod yn 
y Deyrnas Unedig a’r gwledydd datganoledig o ran tlodi mewn gwaith a thlodi plant 
rhyweddol, ochr yn ochr ag ystyriaethau gweithredu allweddol. Bwriedir iddo roi cyd-
destun i’r dadansoddiad a’r argymhellion a gyflwynir yn y prif adroddiad a helpu i 
ddehongli o ystyried newidiadau polisi parhaus.

Deddfwriaeth Disgrifiad byr Darpariaethau/newidiadau allweddol:

Deddf 
Gweithio 
Hyblyg 2024

Daeth i rym ar 6 
Ebrill 2024 ac mae’n 
gymwys ledled Cymru, 
Lloegr a’r Alban. Mae’r 
Ddeddf yn cryfhau 
hawliau cyflogeion i 
ofyn am drefniadau 
gweithio hyblyg, sy’n 
berthnasol i unigolion 
sy’n cydbwyso gwaith 
am dâl a chyfrifoldebau 
gofal di-dâl.

O fis Ebrill 2024:

• �yr hawl i ofyn am gael gweithio’n hyblyg o 
ddiwrnod cyntaf cyflogaeth;

• �y gallu i wneud dau gais statudol am gael 
gweithio’n hyblyg o fewn cyfnod o 12 mis (un 
yn flaenorol);

• �gofyniad i gyflogwyr ymgynghori â chyflogeion 
cyn gwrthod cais am gael gweithio’n hyblyg; a

• �dileu’r gofyniad i gyflogeion esbonio effaith y 
cais ar y cyflogwr.

Er bod y Ddeddf yn gwella mynediad 
gweithdrefnol at weithio’n hyblyg, mae’n 
cadw’r hawl i ofyn am gael gweithio’n hyblyg yn 
hytrach na hawl i’w dderbyn, felly mae’n bosibl 
na fydd yn gwarantu newidiadau yn ymarferol.

Deddfwriaeth Brief description Darpariaethau/newidiadau allweddol:

Deddf Hawliau 
Cyflogaeth 
2026

Mae’n cael ei 
chyflwyno’n raddol yn 
dechrau ym mis Ebrill 
2026, ac mae rhagor 
o fesurau wedi’u 
cynllunio yn ystod 
2027. Nod y Ddeddf 
yw mynd i’r afael 
â gwaith sy’n talu 
isel a gwaith ansicr, 
a chryfhau hawliau 
gweithwyr.

O fis Ebrill 2026:

• �Hawliau i absenoldeb tadolaeth, absenoldeb rhiant 
di-dâl a thâl salwch statudol o’r diwrnod cyntaf.

• �Dileu cyfyngiadau ar gymryd absenoldeb tadolaeth 
ar ôl absenoldeb rhiant a rennir a hyd at 52 
wythnos o absenoldeb ar gyfer rhieni sydd mewn 
profedigaeth.

• �Cynyddu’r Cyflog Byw Cenedlaethol i £12.71 yr awr 
ar gyfer gweithwyr 21 oed a hŷn.

• �Sefydlu Asiantaeth Gwaith Teg newydd.

O fis Hydref 2026:
• �Rheoleiddio arferion “diswyddo ac ailgyflogi” yn 

llymach.
• �Gwell mynediad at undebau llafur a phrosesau 

cydnabod symlach.
• �Diddymu Deddf Streiciau (Lefelau Gwasanaeth 

Gofynnol) 2023.
• �Cryfhau dyletswyddau’r cyflogwr i atal aflonyddu 

rhywiol.
Mae diwygiadau ychwanegol sy’n cael eu hystyried 
yn cynnwys newidiadau i gontractau dim oriau, 
cytundebau cyflog teg ac amddiffyniadau yn erbyn 
diswyddo annheg. Mae darpariaethau penodol 
ynglŷn â rhywedd yn gyfyngedig ar hyn o bryd, a 
bydd effeithiau rhyweddol yn dibynnu ar weithredu 
a gorfodi.

Diwygiadau 
tlodi plant (o 
fis Ebrill 2026)

Pecyn o ddiwygiadau 
sydd â’r nod o 
leihau tlodi plant 
trwy fwy o gymorth 
incwm ac ehangu’r 
ddarpariaeth ar gyfer 
teuluoedd incwm isel.

O fis Ebrill 2026, bydd Llywodraeth y Deyrnas 
Unedig yn dileu’r terfyn dau blentyn ar Gredyd 
Cynhwysol. Mae hyn yn un o gonglfeini’r 
Strategaeth Tlodi Plant newydd a disgwylir iddo 
adfer elfennau plant ar gyfer trydydd plentyn a 
phlant dilynol; bod o fudd i deuluoedd mwy o faint, 
yn enwedig y rhai sydd ar incwm isel; a lleihau 
lefelau tlodi plant yn ystod cyfnod y senedd.

Mae diwygiadau ychwanegol yn cynnwys ehangu 
prydau ysgol am ddim i bob plentyn mewn 
aelwydydd sy’n derbyn Credyd Cynhwysol; cyflwyno 
clybiau brecwast am ddim i bob plentyn mewn 
ysgolion cynradd o fis Medi 2026; a sefydlu Cronfa 
Argyfwng a Gwydnwch gwerth £1 biliwn ar gyfer 
awdurdodau lleol.

Mae Cymru hefyd yn archwilio opsiynau i gyflwyno 
taliadau sy’n canolbwyntio ar blant o fewn pwerau 
datganoledig.




